
Peepundu pañu palaa

1  1 Iya Pablo, Jesucristochi taawasha kemu ruku, entsa kiika ñullanu 
piikentsuyu. Iya Jesúsꞌ mitya kuinda kenu laraꞌ eranu mikayayu, 

ura patiñuya, Diosaꞌ mika ura kuinda mijakares nenu teꞌlaraa chachiyu, 
2 matyu Dios kaspeleren yaꞌ mitya pamu rukulanu piikikareꞌ waingaatu, 
juntsa mika ura kuinda uwain mijakarenbera kenu dejuve timuwaañuꞌ 
mitya. 3 Entsa kuinda pamiya Diosaꞌ Na, Jesucristo, lalaꞌ Bale Ruku, 
chachi tiyaꞌ rei Davidnu seraꞌ jamunaa laapuꞌ pantsuve, 4 tsaaren Dioschin 
juu tirekaamu Espíritu Santo tsanguekaañaa, ya juntsai peyaꞌ mangujtu 
Diosaꞌ Na juꞌ tsamantsaa juꞌ bain juntsai keengayave.

5 Jesucristoꞌ mityaren iya, yaꞌ mitya kuinda kenu laraꞌ eramu ruku 
tiyaꞌ, yachi taawasha kemu tireñu mika balengurentsuyu, tsejtaa nuka 
chumu chachillanuba yanu dekeenguikareꞌ, ya tyee kide tiñuba tsangue 
meenguen chumu chachi detirenu. 6 Ñui bain Jesucristochi tiyanu 
mikayamu chachi deeve. 7 Kumuinchi ñulla Dioschi estyanu chachilla, 
Roma pebulunu chudenashu juntsala, Dioschin juu chachi tiyanu 
mikayamula, lalaꞌ Apa Dios bain, Bale Ruku Jesucristo bain ñullanu estyaꞌ 
keewareꞌ nejuu tiba bulla jutyu uraꞌ dechujtiꞌ jintsusa tenñu piikentsuyu.

Pablo Romasha jinu tyami.
8 Kayu paꞌ jiꞌmujchiren tsandinu tenve: Jesucristoꞌ mityaren, Diosnu 

ñullaꞌ mitya yuj sundenve tiꞌ pantsuyu, ñulla naake keengueꞌ jindetsuñu 
bain nukaba tsai meejantsuñuꞌ mitya. 9 In pensa pudengama yachi tiba 
kiikeꞌ yaꞌ Naꞌ mika ura kuinda wandis neintsaashu juntsa Diosya mive 
naa-uwanuba iya yaba kuinda kenu uranu ñullanu tengayaa tsanañu 
bain. 10 Tsenmin naa-uwanu Diosba kuinda kikeꞌ bain, yachi tsanguiñu 
uraaba jushu juntsaya, umaa ñullaꞌ junga uu januu tinbu janmalaya inu 
eeka tiꞌ papatinchin juuyu. 11 Tsangueꞌ ñullanu kayu daran keenguenu 

Romasha keranguemulachi
Pabloꞌ pilla kiika

mijakaamishtinmala, ñulla kayu deraꞌ keengues dejisa tenñuꞌ mityaa, 
ñullanu katanu pensayu, 12 tsaaren ura pañuya, naa iya bain, naa ñui 
bain manbarejuren keengues jiindetsaashu juntsatala vetaꞌ vetaꞌ kuinda 
dekeꞌ sundyanu juꞌ mityaa ñullanu katanu pensayu.

13 Keranguemu naatalala, iya ñullaꞌ junga janu ketindun, chaikama 
jakeenu kindyuñuba ñulla demijasa tenve. In pensaya ñullaꞌ chundala 
bain Diosnu dekeenguikareꞌ kayu awaꞌ jintsunu detikareꞌ vee mujtu bain 
naakemu juꞌba, juntsangueꞌ puka iwaren tsanguenu pensayu, 14 matyu in 
pensaya naa munu bain tsaren Diosaꞌ palaa mijakaranu juve tenve, naa 
griego palaachi pamulanu bain, naa vejan chachillanu bain, naa aseetaju 
chachillanu bain, naa aseeta jutyu chachillanu bain. 15 Tsaꞌ mitya ñullaꞌ 
chunu Romasha bain jaꞌ Diosaꞌ mika ura kuinda kes nenu ajchundenve.

Diosaꞌ mika ura kuindaya dera.
16 Inuya Diosaꞌ mika ura kuinda kes nenu jaiba yujtendyuve, 

juntsa mika ura kuindaꞌ mityaa Dios pude juꞌba juntsa keewareꞌ mun 
keranguiñuba livee inu tiremu juñuꞌ mitya. Livee inu kuinda ajkeꞌ 
mijakaamiya judío chachillanaa mijakaanu tsuyu, naa bene judío chachi 
jutyulanu bain tsaren mijakaanu juꞌba. 17 Entsa Diosaꞌ mika ura kuinda, 
naaketaa Dios lalanu tichiba kuipajtu tiremuñuba tsangue keewaamuve, 
vera jutyu, kerangueꞌ uwain tsaave tyaturen juu. Tsandive Diosaꞌ Kiikanu: 
Dios naakesa tyañuba tsanguen chumu chachiya Diosnu uraꞌ keenguen 
mityaa chunu tsuve, a tiꞌ pillave.

Mu bain Diosaꞌ ajuusha kuipa deeve.
18 Naa Diosnu bain, naa ne chachillanu bain tsangueꞌ firuꞌ kiikemu 

chachillanu, Dios selusharen naake taaju iwaanu juꞌ bain tsaa 
dekeewaantsuve, matyu entsaa chachilla mika firuꞌ kenchin veelanu 
Dios naa naajuñuba juntsaa aseetanguikaakaanu dejutyuñuꞌ mitya. 
19 Matyu Diosnu naa-i keemijanuu juñuba yala nara kera deeve, Diosren 
yalanu tsangue keewaañuꞌ mitya. 20 Tsaaren naa yanu entsangue katanu 
dejutyuꞌ bain, entsa tu dekenu tinbunuren tiba dekeꞌ jintsuñuba juntsanu 
keekituren mijanu dejuve, ya Dios juꞌ, naa-uwanuba pude juñu bain. Tsaañuꞌ 
mitya firuꞌ ken chumu chachilla naatiꞌ ne mijtuwa deeyu tinu dejutyuve. 
21 Naamika yala Diosnu kerawa dejuꞌba, naake balengureꞌ keewaanuu 
juñuba tsanguindetyuñuve, tsenmin Dios ti bain uraa keñuba yala juntsan 
mitya mika uraꞌ kive tindetyuñuve. Tsajuꞌ tiba balejtutalaa aa pensanguen 
dechuꞌ, Dioschi tiba jumulanu tsaa katatyuñuu detiyaꞌ nejuu tiredekiñuve. 
22 Naa yalaa aseetaju chachi deeyu tyamu dejuꞌ bain, tiba aseetanguityu 
chachi ne tiyaila, 23 matyu peyaiꞌmujchi naa-uwanuba chumu Diosnu, rei 

juuñuu tsamantsaa jumunaa aawa kureꞌ keewaatyumujchi, naa-uwanuba 
tsanatyu ne peyaimu chachillaꞌ muute juulanu bain, naa pishku muute 
juulanu bain, naa taapai neepachi neimu animaa muute juulanu bain, naa 
ajkachi shillaꞌ neimu animaa muute juulanu bain, juntsaaya keꞌ aawa kureꞌ 
keewaawaakila. 24 Tsenñuꞌ mitya Diosya yala naake firuꞌ pensa dekeꞌba tsa 
dekisa tyatu yalanu tyallakiñu, yai tene vetaꞌ vetaꞌ yalaꞌ bulunu uu yujtyanuu 
tene kidekive. 25 Tsejtu yala uwain Diosnaa keranguiꞌmujchi, anbukuindanaa 
urave tyaꞌ demeengueꞌ, Dioschi tiba dekeꞌ faawara jumulanaa aawa kureꞌ 
keewaala. ¡Tsaaren Diosya naa-uwanuba balenguramu jusa! Tsaasa. 
26 Tsenñuꞌ mityaa, yala naa kindyaꞌba tsa dekisa tyaꞌ, Dios yalanu tyallakiñu, 
yalaꞌ supula unbee rukulaban tsainuu juunun supuutalan tsangueꞌ 
mayujpeyaa kiidekive, 27 tsenmala unbee rukula bain supulaban tsainuu 
junun tsanguityuꞌ, yaatalaa vetaꞌ vetaꞌ tsainu tyaꞌ mayujpeyaa kiidekive. Tsaꞌ 
mitya yalaꞌ ujchaꞌ mityan, ura yalaꞌ chaꞌ bulunaa tsa tsai taaju pullandetsuve. 
28 Tsenñuꞌ mitya Diosya, yanu dekeenguityuꞌ tituba pensandandaa judeeñuꞌ 
mitya, yalanu tyallakive, tsenmalaa tyee urajtu kenu tyaꞌba tsangue dekisa 
tyatu. 29 Matyu juntsalaa entsaa tene kemu deeve: Dios naakesa tyañuba 
juntsaa kityu dejuꞌ, firuꞌ kemu deju, tanaturen kayu tiba tadinu tyamu deju, 
tituba urajtu kemu deju, kishtyamu deju, chaꞌ tuꞌmu deju, vinbas nemu deju, 
anbutiꞌ keranguekaamu deju, firuꞌ ikaachi tyamu deju, naꞌbaasa kuinda 
mereꞌ mawandis nemu deju, 30 veelanu tituba pas nemu deju, Diosnu kundaa 
chachi deju, veelanu tituba kindyamee tsanguemu deju, dajtyamu deju, 
tichiba pulla deeyu tyamu deju, firuꞌ kenu pensa kalareꞌ tsanguenu tyamiya 
tsanguemishtimu deju, yalaꞌ apalanu meenguityu deju, 31 tyee urañu bain, 
tyee urajtuñu bain pensangueꞌ kityu deju, naati paꞌba tsanguityu deju, 
estyatyu chachi deju, tsenmin tenbityatyu chachi deeve. 32 Tsaaren yala nara 
mideeve, naa juntsaa firuꞌ ken chumu chachillaya peyainuu dejuve tiꞌ, Diosaꞌ 
lei kiikanu tsa pillañuba, tsejturen yai bain juntsaaren ken chutyu dejuꞌ, 
veela bain tsaren dekinmalaya, uraꞌ dekive tyaꞌ sundyamu deeve.

Diosya deechuꞌ kavitu kemu.

2  1 Mun veelanu uraꞌ kindyuve tiꞌ bain, maaliren kavitu iꞌ kuipa viiñuu 
intsuve, naake uraꞌ kindyuve tiꞌba ñu bain juntsaaren kentsuꞌ mitya. 

Tsajuꞌ ñuya naatiꞌ veelanu kuipa faawaanuba jutyuve. 2 Tsaaren juntsaa 
uraꞌ ken chutyu chachillanu Diosya naake uraꞌ deechuꞌ kavitu kemuñuba 
mideeyu. 3 Tsaaren ñu veelanu uraꞌ kindyuve timuren, ñu bain juntsaaren 
kemun tsandimushu juntsaa, Dioschi taaju-iꞌ pullaiꞌchuyu tyatyude. 
4 Ñuya Dios naajuꞌ yaa mika aa ura ruku bain, naa jei kidandai paijtyu 
ruku bain, naa ñu ti paꞌñuba yaa meemu bain jutu, yaa uraꞌ kenu tyañuba 
ñu juntsaatala mijapetse kindyuve. Tsaaren ñuya aseetanguindyuve ya 
juntsaatu ñunu vetaꞌ pensa mangaatu meenguikareꞌ uraꞌ kenu tyantsuꞌ 
mityaa tsaañuba. 5 Tsaaren ñuya pañu meetyuꞌ, vetaꞌ pensa mandyatyuꞌ 

tsanashu juntsaya, maaliren kayu taaju-iꞌ pullainuuya tiyantsuve, Dios 
naake uraꞌ kavitu kemu juꞌba juntsangue kavitu dekenu malu janmala. 
6 Main main naaken chumu dejuꞌba Dioschi tsa tsai inu detsuve, naa 
uraꞌ iinaꞌ bain, naa firuꞌ iinaꞌ bain. 7 Dioschi balenguraꞌ uraꞌ katawachi 
tyaꞌ, naa-uwanuba Diosba uraꞌ chunu tyaꞌ, juntsaa miꞌkenchin juu chudiꞌ 
naa-uwanuba uraꞌ ken chudenashu juntsa chachillanuya, Dios naa-
uwanuba yaba uraꞌ chunu detirenu tsuve. 8 Tsaaren mun maali yaꞌ mityan 
juu uraꞌ kiikenu tyaꞌ Dioschi deechuꞌ jumunu meenguityu chachillaya, 
matyu firuꞌ kiikendalaa aindyaꞌ kemulaya Dioschi ajaatyaꞌ taaju-iꞌ 
puiwaranu detsuve. 9 Naajula bain tiba firuꞌ juu kiikemulaya mika taaju 
kikaraꞌ llakinguikaranu detsuve, tsaaren judío chachillaa uwain taaju-iꞌ 
pullanbera inu detsuve, naa judío chachi jutyula bain tsaren inu deeñuba. 
10 Tsaaren Diosya naajulaa uraꞌ juu tene ken chumu deeñuba juntsalanuya 
tsamantsaa balenguraꞌ tiba bulla jutyu chukaanu tsuve. Uwain judío 
chachillaa uraꞌ inbera inu detsuve, naa judío chachi jutyula bain tsaren 
inu deeñuba. 11 Matyu Dios kavitu kemiya, mainnun balela-iꞌ, kamainnuya 
balelatyuu jutyuve, yaa naajulanuba tsaren kavitu kemu juve.

12 Moisésꞌ wandya leichi uuden juu chutyularen ujcha lamulaya leichi 
jutyuren kavitu iꞌ kuipa viꞌ pinu detsuve, tsaaren Moisésꞌ wandya leichi 
uuden juu chumularen ujcha lamulaya juntsa leichin kavitu iꞌ kuipa 
vinu detsuve. 13 Naajulaba Moisésꞌ wandya lei naaken chudei tiñuba 
meeturen tsanguityulanuya Dios mutyaꞌ keetyu juꞌ, meengueꞌ tsanguen 
chumulanuya mutyamu juve. 14 Tsaaren judío chachi jutyula lei kerajtula, 
lei naatiñuba mijturen, juntsanguen chutaa, yalaren yalaꞌ lei majuuñuu 
judeeve. 15 Yala tyee kiidekiñuba yalaꞌ tenbuꞌ pensaren wandintsuve, 
naa uraꞌ kiidekiñu bain, naa urajtu juu kiidekiñu bain. Juntsaataa 
naa Diosaꞌ lei yalaꞌ tenbukasha chuñuba keewarentsuve. 16 Tsaꞌ mitya 
entsaaya dekataanu tsuve Dios Jesucristoꞌ mitya kavitu kenu malunu, 
iya mijakares nentsaashu juntsa Diosaꞌ mika ura kuinda naatiñuba 
juntsanguetu. Tsenmala kumuinchi chachilla yalaꞌ pensasha pantsuraa 
tanañudenashu juntsa dekataanu tsuve.

Judío chachillanu Moisésꞌ wandya lei naatiñuba
17 Ñulla judío chachilla deeyu tiꞌ, Moisésꞌ wandya leinu keetadimu 

dejuꞌ mityaa liveeju deeyu tyaꞌ, tsenmin ñullaꞌ Diosaꞌ mitya mika sundyaꞌ 
dajtyan chumu dejuꞌ, 18 Dios naakesa tyamuñu bain miyu detyaꞌ, leichi 
mijakaramu deꞌ mityaa kayu uraa kiikenu miyu tyamu deeve. 19 Kapuka 
puñu jutyu chachillanu ñullaya uraꞌ jimishtinuuyu tyamu deeve, naa 
dishkejtsa neiñuu chachillachi bain ñullaya ñillu juuñu deeyu tyamu 
deeve. 20 Ñullaya miyu detyaꞌ, aseeta jutyu chachillanu bain, naa kailla 
juuñuu tiba mijtu chachillanu bain mijakaanuuyu tyamu deeve, matyu 
Moisésꞌ wandya lei mideꞌ mitya ti bain midejuꞌ, uwain Dioschi titala bain 

naajuñuba mideeyu tyamu deꞌ mitya. 21 Tsaaren ñulla uwain veelanu 
mijakaamu deeshu juntsaa, ¿ñui tene bain mijanu dejutyuu?, tsenmin 
veelanu mijakaatu taanguiñu urajtuve timu deeshu juntsaa, ¿nejtaa 
taanguemu deeyu? 22 Tsenmin vee matsaiñu urajtuve timu deeshu juntsaa, 
vee matsaityudei, tsenmin chi dyuslanu ñulla kerandyatyu deeshu 
juntsaa, juntsalanu utya kensha tiba pureꞌ balee tsumu taanguityudei. 
23 Ñulla Moisésꞌ wandya leiꞌ mityan tsamantsa dajtyamularen, Diosnu 
jaiba balengureꞌ keewarendetyuve, lei naatiñuba tsanguen dechutyuꞌ 
mitya. 24 Matyu Diosaꞌ Kiikanu naatiñuba juntsaave: Ñullaꞌ kuipaꞌ mityaa 
Diosnuya keranguityu chachilla, Diosnu firuꞌ pamu deeve, b tiꞌ pillave.

25 Mun Moisésꞌ wandya lei naaken chunu mandanguiñuba tsanguen 
chunaa Dioschi señas ishu juntsaa balenu juve, tsaaren Moisésꞌ wandya 
lei naaken chunu mandanguiñuba tsanguen chutyuren, Dioschi señas ishu 
juntsaa juiꞌñuba ne uraave. 26 Tsaaren naa Dioschi señas jutyu chachi juꞌ 
bain, Moisésꞌ wandya lei naatiñuba tsanguen chumushu juntsaa, ¿naa yaꞌ 
bulunu señas jutyu juꞌ bain, Dioschi señas iiñuu jun jutyun? 27 Tsaꞌ mitya 
mun yaꞌ bulunu Dioschi señas jutyuren, Moisésꞌ wandya lei naatiñuba 
tsanguen chumushu juntsaa, Dioschi señas juren Moisésꞌ wandya lei 
naatiñuba tsanguen chutyulanu kavitu keꞌ kuipa punu dejuve, matyu yala 
meenguityu deeñuꞌ mitya. 28 Tsajuꞌ judío chachiyu titu avindaa keranchin 
judío chachiꞌ juunu jutyuve, ne Dioschi señas jujuꞌ bain, ne avindala yaꞌ 
bulunun uwain juntsaa katawainu jutyuve. 29 Main uwain judío chachi 
juu keewaramiya Dios naakesa tyañuba yaꞌ pensasha tsanguen chutaa 
judío chachi keewaranu juve, tsenmin Espíritu Santo naakeñuba juntsaa 
yaꞌ tenbukasha Dioschi señas iiñuu juve, matyu Moisésꞌ wandya lei 
naaken chunu mandangueñuba juntsanguen chutaa yaꞌ bulunu Dioschi 
señas iꞌmujchi. Tsaꞌ mitya juntsaa chachillaya Dioschee uraꞌ katawanu 
detsuve, naa ne chachillachiya tsai katawanu jutyuꞌba.

3  1 Tsaꞌ mitya judío chachi jutu ¿tiꞌ mityaa pullaañuu jun? Dioschi 
señas itu, ¿tiꞌ mityaa pullaañuu jun? 2 Uwain judío chachi jutu 

tiꞌ mityaba depullaave, tsaamiya Dios judío chachillanaa yaꞌ palaa 
demijakaasa tyaꞌ kumuwaañuꞌ mityaa tsaa keewarave. 3 Tsaanun 
mantsa chachilla Diosnu tsa tsangue demeenguityuñuꞌ mityaa, ¿Dios 
bain naatimu juꞌba tsanguen jutyutun? 4 Uwain tsa jutyuve, naamika 
chachillaa Dios naakenu uudenguiñuba tsa tsangue meenguityu deeñuba, 
Diosya naa naakenu paꞌba tsanguemuve, matyu Diosaꞌ Kiikanu Diosnu 
laapuꞌ patu entsandive: Ñu naati pañuba uwain uraꞌ pamuve tyaꞌ keenu 
detsuve, tsenmala naa ñunu kavitu dekiñu bain, ñaa puinu tsuve, c tive.

5 Tsaaren lala firuꞌ kiiken dechunmalaa, Dios uraꞌ kemu juꞌba juntsai 
katawashu juntsaa, ¿naa tinuj deewa? ¿Diosya lalanu ajaatyaꞌ taaju iꞌ 

puiwaanmalaa, Dios uraꞌ kindyuve tinuj deewa? (Chachilla naati pensangueꞌ 
pamu deeñuba tsandi pantsuyu.) 6 ¡Tiꞌ mityaba tsa jutyuve! Matyu Dios 
deechuꞌ kityu jushu juntsaya, ¿naa ketaa chachillanu kavitu kenu jun?

7 Mu bain entsandiꞌbandinu dejuve: Iya Diosaꞌ uudennu meenguityu 
chachi junmalaa, Dios kayu deechuꞌ kemu katawaꞌ balengurashu juntsaa, 
¿nenñaa ujcha lamu kureꞌ kavitu kenuj den? tiꞌbandinu dejuve. 8 ¿Tsaashu 
juntsaa, entsandinuj deewa: nenñaa urajtu tene kiiken dejutyuwa, 
tsenmalaa uraa tene katawanutsu? Iya entsaaya kide tiꞌ mijakares 
nentsuve detive mantsa chachillaya, in mijakaranu meenguikarendyaiꞌtu. 
Tsaaren juntsandimu chachillaya mikan kavitu iꞌ kuipa vinu detsuve.

Dios naakesa tyamuñuba muba tsanguemu dejutyu.
9 ¿Tsaashu juntsaa naajutun? ¿Lala judío chachilla kayu livee inbera 

ikeyanujtun vee chachillanu pensanguiñuya? ¡Tiꞌ mityaba tsa jutyuve! 
Yumaa dewainyu naa judío chachilla bain, naa judío chachi jutyula 
bain, kumuinchi firuꞌ ken chunu tene tiya de-iꞌ ujcha lan chumu dejuꞌba. 
10 Matyu Diosaꞌ Kiikanu naatiñuba juntsaave:

Muba, naa ne main juuñuba,
Dios naakesa tyañuba tsanguen chumu dejutyuve.

 11 Muba aseetajuu juba dejutyuve;
muba Diosnu ne mityaa kebainguityu deeve.

 12 Naajulaba urajtu tene mangueꞌ mijideive;
kumuinchi chachilla firuꞌ kemu tene tiya de-iꞌ
Dioschi urajtu kuraa tene tiya deive;
¡mu bain ne tiiñuba uraa kityu tene tiya deive!
¡Muuba, naa ne main juuñuba! d

 13 Yalaꞌ fiꞌpakisha faleꞌ
firuꞌ kekaamishtimu palaaya ujkun tujuusha falekiñuuve.
Yalaꞌ palaaya anbukuinda tene judeeve. e
Yalaꞌ panu palaaya piñi fiꞌ chaꞌ tuꞌmu pi juuñuuve. f

 14 Yalaꞌ fiꞌpakichiya Dioschi firuꞌ isa tyaꞌ depaꞌ,
naa tyutyawaakenuu palaa bain den pamu deeve. g

 15 Taꞌkeꞌ chaꞌ tuꞌnuya teꞌ nemu deeve.
 16 Yala nutala pullaꞌ nedeiñu bain,

yalaꞌ nendalaya tiba milla desenaa-eraañuu tene judeeve,
naa tiba tenbiyaa tene jungue tires nemu deeve.

 17 Munuba tiba bulla jutyu uraꞌ ken chunu mijaindetyuve. h
 18 Tsenmin Diosnu jeetyanu juve

tyaꞌ pensa juuba dejutyuve, jayuuba, i tive.

19 Lala mideeyu, Moisésꞌ wandya lei naatiꞌ bain lala juntsa leichi uuden 
juu chumu chachillanaa tsandiñuba, tsenmalaa mu bain patyui detiyaꞌ, 
kumuinchi chachilla Dioschi kavitu-inu tene juunudetsu; 20 matyu mu 
bain Moisésꞌ wandya lei naaken chunu mandanguiñuba tsanguen chutaa 
Dioschi ujcha kityu kuranu dejutyuve, matyu leiya ujcha lan chumu 
deeve tiꞌ keewaamun ne juuñuꞌ mitya.

Jesucristonu keenguitaa Diosba uraꞌ mandiranu deju.
21 Tsaaren challa Dios naaketaa chachillanu lei naaken chusa 

tyañuba tsanguen chutyumujchiren yachi uraꞌ kemu kuranuu juñuba 
juntsa keewaave. Entsanu laapuꞌ patu Diosaꞌ mitya pamu rukula bain, 
naa Moisésꞌ wandya lei bain entsandimuwaala. 22 Diosya munu bain 
Jesucristonu dekeenguiñaa yachi uraꞌ kemu kuranuu detiremuve, 
23 matyu kumuinchi ujcha delaꞌ mitya, Dios juuñuu urandene junu 
dejutyuve. 24 Tsaaren Diosya mika aa ura rukuꞌ mitya, lalanu tiba 
paanguiꞌmujchiren yachi naakesa tyaꞌba tsanguen chumu kuranuu 
tireve, Jesucristo lalaꞌ mitya peyaꞌ livee inu tireñu. 25 Diosya, Cristo 
tutaꞌ yaꞌ asa shajaakaañaa, ujchaꞌ mitya paanguenu ya tyee kenuu juꞌba 
tsangueꞌ puive. Lala uwain Cristaa ujchaꞌ mitya paanguenu tutave tyaꞌ, 
yanu dekeenguishu juntsaa, lalaꞌ ujcha manbitsalanu detsuyu. Diosya 
juntsanguitaa yaa tiba naake uraꞌ kemu juꞌba tsangue keewaave. Diosya 
tiba jei kidandai paijtyu juꞌ mityaa, yumala chachilla ujcha delañuba 
jeke taaju de-iwareꞌ puitetyuꞌ, yalaꞌ ujcha jumulanu ne keeminchangueꞌ 
pullaiñuu ive, tsejturen challa Cristo animaa tutaꞌ keewaran tsaiñaa 
naaju ujcha jumulaba demanbitsalanuu tiyave. 26 Tsaaren entsa 
tinbutalaya Dios juntsanguitaa ya naake uraꞌ kemu juꞌba tsangue 
keewarentsuve. Tsaꞌ mitya ya naati paꞌba juntsanguemuꞌ mityaa, lalanu 
bain Jesúsnu dekeenguenmalaya ya naakesa tyaꞌba tsanguen chumu 
kuremuve. 27 Tsaashu juntsaa, ¿Diosaꞌ ajuunuya dajtyanu chaꞌ pensaya 
baleñu jutyutun? Uwain jaiba baleñu jutyuve. Tsen, ¿nejtaa tsaañanga? 
Moisésꞌ wandya lei naatiñuba main tsanguen chunu kiikentsushu juntsaa, 
dajtyaꞌba inu kenu juve; tsaaren Cristonaa main keengueꞌ jintsushu 
juntsaa, naakeꞌ dajtyan tsaa juuve. 28 Tsaꞌ mitya lalaa entsaaya juve 
tindetsuyu: Jesúsnu keenguitaa Dios naakesa tyañuba tsanguen chumu 
kuranu juꞌ, Moisésꞌ wandya lei naakenu mandangueñuba juntsaaya ken 
chutyumujchin Dioschi ura kuramu deeyu tindetsuyu. 29 ¿Tsejtu judío 
chachillachin Dios juutun? ¿Naaju chachillachi bain Dios jutyuu? 30 Kayu 
vee Dios jutyuve, ma Diosren juuve. Naa Dioschi señas jumula bain, naa 
Dioschi señas jutyula bain Jesúsnu keenguitun Dios naakesa tyañuba 
tsanguen chumu kuranuu judeeve. 31 Tsaashu juntsaa, ¿lala Cristonu 
keranguetu Moisésꞌ wandya leinu tsaa nebaade tirekitu dekiwa? ¡Tiꞌ 
mityaba tsa jutyuve! Keranguitaa leinu kayu bale kurendetsuyu.

j 4.3 Génesis 15.6 k 4.7-8 Salmo 32.1-2 l 4.9 Génesis 15.6 

Abrahamnu laapuꞌ pañu kuinda

4  1 Tsaaya, ¿naa tinuj deewa lalaꞌ tinbu ruku Abrahamnu laapuꞌ 
patu? 2 Abrahamya tyee uraa kiikeꞌba juntsan mityaa Dios naakesa 

tyañuba tsanguen chumu kuratuya, uwain maaliren balenguraꞌ dajtyaꞌ 
sundyanu juve, naamika Diosaꞌ ajuushaya balenguranu jutyuꞌba. 3 Matyu 
Diosaꞌ Kiikanu entsandive: Abraham Diosnu keenguiñaa, ya naakesa 
tyañuba tsanguen chumu kureve, j tive. 4 Tsenmala naa taawashanu 
pensanguiñu bain entsaave: mun taawasha keñu bain yaꞌ taawashaꞌ 
mitya lushi kuwadekishu juntsa ne meꞌñu lushi jutyuve, matyu yaꞌ 
taawashaꞌ mitya paanguiñu lushive. 5 Tsaaren mun maaliren lei naaken 
chunu mandanguiñuba juntsanguen chutaa Dios naakesa tyañuba 
tsanguen chumu kuran jutyuyu tyaꞌ, ujcha lamulanu manbitsaamu 
Diosnu keenguitaa uraꞌ kemu kuranu juyu tyamuya, uwain Dioschi uraꞌ 
kemu kuranu tsuve. 6 David bain, sundyade tiꞌ pamuwaave mun Diosnu 
keenguitaa Dios naakesa tyañuba tsanguen chumu kuraꞌba, matyu 
maaliren tiba uraa kiiketaa Dioschi uraꞌ kemu kuranu jutyuꞌba. 7 Tsejtu 
rei David entsandive:

Naajulanun Dios yalaꞌ firuꞌ keñu jumula demanbitsaleꞌ,
yalaꞌ ujcha keeminchai kutimulaya
Dioschi uraꞌ imu deeve.

 8 ¡Dioschi uraꞌ imu chachive,
mun yaꞌ ujcha manbitsalaꞌ
Dioschi ne tsaatala keetadikutyaꞌ jijiintsutyu chachiya! k tive.

9 ¿Tsejtu Dioschi uraꞌ inuu jumula yachi señas jumulachin juutun? 
¿Naa Dioschi señas jutyulachi bain tsaren juñanga? Yumaa tsa 
detiyu, matyu Dios Abrahamnu ya naakesa tyañuba tsanguen chumu 
kuremiya, yanu keenguiñaa tsanguive detiyu. l 10 Tsaaren, ¿naa-uwanaa 
Abrahamnu tsanguiñanga? ¿Abraham Dioschi señas iñaa tsanguiñanga?, 
ne ¿Abraham Dioschi señas indyuñaa tsanguiñanga? Uwain Abraham 
Dioschi, ya naakesa tyañuba tsanguen chumu kuraꞌba kayu Dioschi 
señas jutyuren tsaive. 11 Tsejtu Abrahamnu Dios señas ikaamiya, yachi 
señas jutyuwaaren yanu keenguitaa uwain ya naakesa tyañuba tsanguen 
chumu kurave tiꞌ keewaanaa tsanguemi. Abraham juntsaitaa Dioschi 
señas jutyularen Diosnu keenguimulachiya yaꞌ apa juuñuu kurave, matyu 
Diosnu keenguitaa yai bain Dioschi uraꞌ kemu kuranu deeñuꞌ mitya. 
12 Tsenmin Abrahamya Dioschi señas imularen Diosnu keenguitaa Dios 
naakesa tyañuba tsanguen chumu kuramulachiya yalaꞌ apa juuñuuve, 
matyu Dioschi señas jutyuren Diosnu keenguemu Abraham tsaa naakeꞌ 
jintsuñuba yai bain juntsanguendaa Dioschi uraꞌ kemu kurandetsuꞌ mitya.

m 4.17 Génesis 17.5 n 4.18 Génesis 17.5 o 4.18 Génesis 15.5 p 4.22 Génesis 15.6 

Dios keenguemulachiya naakenu tiꞌba tsanguemu.
13 Uwain Diosya Abrahamnu, tsa jutyuꞌba, yanu seraꞌ jimu chachillanu, 

kumuinchi tu kuwanbera kenu tsuyu titu, Abraham Moisésꞌ wandya lei 
naatiñuba tsanguen chuñaa tsandindyuve, yanu keenguiñu uraꞌ kemu kureꞌ 
mityaa tsandive. 14 Moisésꞌ wandya lei naaken chunu mandanguiñuba tsanguen 
chutaa kumuinchi tu tashuwanu juñuya, Diosnu keenguiꞌñuba ne uraachuve, 
tsenmala Dios bain kuwanbera kenu tsuyu tiñu nebaade ne juuchuve. 15 Moisésꞌ 
wandya leinu meenguiꞌshu juntsaya taaju iwaanuu tirekaamuve, tsaaren lei 
juiꞌshu juntsaa, naatiꞌ entsa uudenya kityuve tiꞌ kuipa pun tsaave.

16 Tsajuꞌ Dios tyee tsanguenbera kenu tsuyu tiñu bain, uwain tsainu tsuve tyaꞌ 
keenguiñaa tsaa de-iꞌ puimu juve, tsenmalaa Dios tyee tsanguendyaꞌ estyaꞌ ne 
kuwamuñuba kumuinchi Abrahamnu seraꞌ jimulachiya juntsaa iꞌ jintsunutsu, 
tsajuꞌ Moisésꞌ wandya lei mijamulachin jujutyuꞌ, Abraham tsaa, Dios naatiñuba 
uwain tsaave tyaꞌ keenguemulachi bain juve. Juntsaataa Abraham kumuinchi 
lala Diosnu keenguemulachiya lalaꞌ apa juuñuuve. 17 Matyu Diosaꞌ Kiikanu 
naatiñuba juntsaave: Naaju chachillachiba ñunu apa tirekiyu, m tive. Entsa 
Diosnaa Abraham keenguive, naa pemulanu bain mangujtemu, tsenmin naa 
tiba jutyunun dekeꞌ faawaamu Diosnu.

18 Naa pensangueꞌ keeñuya uwain inuꞌ jutyuu juñuba, Abrahamya ura uwain 
tsa inbera inu tsuve tyaꞌ keengueꞌ mityaa, naaju ma uñichi uuden juu chumu 
chachillachiba yaꞌ apa tiyanu tsuyu tyamuwaami, n Dios entsandimuwaañu: 
Ñunu seraꞌ jimula pureꞌ juunu detsuve, o timuwaañuꞌ mitya. 19 Naamika 
Abrahamya 100 añutalaa ma jujuꞌ bain, Diosya ura uwain tsanguenbera kenu 
tsuve tyaꞌ keengueꞌ jintsumuwaami, naa pureꞌ rukuu dejuꞌ na miyandinuu jutyu 
dejuꞌ bain, tsenmin naa Sara bain yumaa nakakenuu jutyuwaañu bain. 20 Tsajuꞌ 
yanu Dios naatiñuba juntsanu anbudameete tyatyumujchi Dios tsanguenbera 
kentsuyu tinu palaanu uwain tsanguenu tsuve tyaꞌ, kayu daran keranguemi, 
Diosnu aawa kureꞌ keewaawaa kendu, 21 matyu Diosya naatiꞌba tsanguenbera 
kemu juꞌ, uwain tsanguenu juve tyaꞌ mitya. 22 Tsenñu Dios juntsan mityaren 
Abrahamnu ya naakesa tyañuba tsanguen chumu kuremi. p

23 Tsaaren Abrahamya Dios naakesa tyañuba tsanguemu kurave tiꞌ 
piiketu, Abrahamnun laapukeꞌ pillajtuve, 24 naa lalanu bain, matyu lalaꞌ 
Bale Ruku Jesús pemunuren mangujtemu Diosnu keranguemulanuya 
laapuꞌ pillave. 25 Jesúsya lalaꞌ ujchaꞌ mitya tutaturen mangujtave, 
tsangueꞌ lalanu Dios naakesa tyañuba tsanguemu dekurenu.

Jesucristoꞌ mityaa Diosba uraꞌ mandinu jula.

5  1 Tsajuꞌ Dios lalanu ya naakesa tyaꞌba tsanguen chumu dekuremiya, 
yanu dekeengueñuꞌ mityaa tsanguive, tsenñu lalaꞌ Bale Ruku 

Jesucristoꞌ mityaren lala Diosba tiba bulla jutyu uraꞌ dechuyu. 2 Lala 
Cristoꞌ mityaren Diosnu dekeengueꞌ Dioschi uraꞌ is jindetsuyu, tsaiꞌ 
Diosba bulu puꞌ ya naaju tsamantsaa juñuba tsaiveꞌnu ajchundyaꞌ 
dekeenayu. 3 Tsenmin juntsaren jutyuve, naa lala taaju keꞌ llakingueꞌ 
pullandu bain, juntsaitaa naake puulaꞌ chunuu juñuba mijandetsuꞌ mitya, 
sunden dejuyu. 4 Tsajuꞌ naake puulaꞌ chunuu juñuba mijamiya deechuꞌ 
kemu juꞌ, kidanda ken jutyu mijanu tsuve, tsenmala deechuꞌ kemu juꞌ, 
kidanda ken jutyu mijamiya, Dios naakenu pamuñuba juntsaisa tyaꞌ 
ajchundyaꞌ keenanu tsuve. 5 Tsajuꞌ Dios naakenu pañuba tsaa puinu juñu 
anbuda jutyuve, matyu Dios lalanu Espíritu Santo kuwatu, yaꞌ mityaren 
estyanu pensa lalaꞌ tenbukasha dechujtiñuꞌ mitya.

6 Lala laa teneya ujchachi naa-iꞌ livee in tsa deeñu, tsanguenu tinbu 
jañu, Cristo pemuwaave ujcha lamu chachillanu laꞌkanu. 7 Muba veelaꞌ 
mitya tutachi tyanu dejutyuve, yuj jeetyanu dejuve tsandyanu. Naa main 
tsamantsa uraꞌ kemu chachi juuñu bain, muba yaꞌ mitya tutandyanu 
dejutyuve, naamika mallee uraꞌ ken chumu chachiꞌ mityaa tutanu tyaꞌba 
inu deeñu bain. 8 Tsaanuren naa lala ujcha lamu chachi deeñuba, Diosya 
tsangueꞌ Cristonu lalaꞌ mitya peyakaatu, lalanu naa-i estyamu juꞌba tsangue 
keewaave. 9 Tsaaren Cristo peyañuꞌ mityaren challa lala Dios naakesa 
tyañuba tsanguen chumu kuraa jushu juntsaa, kayu mikan yaꞌ mitya livee 
junu detsuyu Dioschi taaju de-iꞌ puinu malunu. 10 Tsaaren naa lala kaspeleya 
Diosba kundaraa juwa deeñuba, yaꞌ Na peyañuꞌ mityaren, lalanu yaba uraꞌ 
mandiremuwaave. Tsejtu challa lala Diosba deechuꞌ kemu kuraa dechuꞌ 
mitya, kayu mikan livee inuu dejuyu, Cristo chuñuꞌ mitya. 11 Tsenmin ne 
entsan juu jutyuve, lalaꞌ Bale Ruku Jesucristoꞌ mityaren Diosba yuj sunden 
dejuyu, Cristoꞌ mityaren challa Diosba uraꞌ demandiꞌ mitya.

Adánya peyanuu tireñuba, Cristoya chunuu tireve.
12 Entsaave, ma rukuꞌ mityaren entsa tusha ujcha faave, tsenñu juntsa 

ujchaꞌ mityaren peyainuu tene deshuwave, juntsaiñaa naaju chachillaba 
ujcha delaꞌ mitya, peyainuu tene deshuwave. 13 Moisésꞌ wandya lei kayu 
jutyunu uwanun entsa tusha ujcha juwaami, tsaaren naa chachilla ujcha 
landetsuñuba, lei jutyunu uwanuya Dios taaju-iꞌ puiwarendyuwaami. 
14 Tsaaren Adánꞌ chunu tinbunu pensanguemin, Moisésꞌ chunu tinbunu 
jingue pensanguiñuba, juntsa tinbutalan naaju chachillaba ujcha lamu 
dejuꞌ peyandene imuwaala, naamika yalaa Adán tsaa ma uudennu 
meenguiꞌtaa ujcha delatyuꞌba. Tsajuꞌ Adánnu laapuꞌ pensanguiñuya, main 
jainuusu juntsaba pensanguikiñuuve: Adánya ma ruku juuren kumuinchi 
chachillanu ujcha delawarenmala, Cristo bain ma ruku juuren kumuinchi 
chachillanu livee inuu tireve.

15 Tsaaren tsaiꞌ Adán ujcha lañu, Dios naakeꞌ mika uraꞌ keñuba juntsaba 
pensangueꞌ keeñu pareju jutyuve, matyu ma ruku ujcha laiñuren 

kumuinchi chachilla peyainuu tene detiyañuba, Jesucristo bain, ma ruku 
juuren kumuinchi chachillanu Dioschi tenbi kerainuu tene detireꞌ livee 
iinuu shuikive. 16 Ma ruku juntsaiꞌ ujcha lañu, Dios naake uraꞌ keñuba 
juntsaba pensangueꞌ keeñu pareju jutyuve, matyu ma rukuꞌ ujchaꞌ 
mityaren kumuinchi chachilla kavitu iꞌ kuipa vinuu deshuwañuꞌ mitya, 
tsenmala naamika pureꞌ chachilla ujcha delañuba, Diosya chachillanu ya 
naakesa tyaꞌba tsanguen chumu dekurenuu shuikemuve. 17 Tsaaren naa 
ma ruku juu ujcha lañuren kumuinchi peyainuu tene deshuwañu bain, 
Dios ne tsanguendyaꞌ mika uraꞌ keñu uraꞌ kuran chumu chachillaya kayu 
mikan uraꞌ in chunu detsuve ma ruku juu Jesucristoꞌ mityaren, bene rei 
juuñuu Diosba chunu uwanu.

18 Naa-inga Adán ujcha latu naaju chachillanu bain tsaa kavitu de-iꞌ 
yumaa kuipa ma puu tene detirekishu, tsaren Jesucristo bain main juuren 
uraanuu ketu, naaju chachillanuba Dios naakesa tyañuba tsanguen chumu 
kurainuu detireꞌ, naa-uwanuba Diosba uraꞌ chunuu detirekive. 19 Ura 
patiñuya, ma ruku juu meenguityuñuren naaju chachillaba ujcha lamu 
tene detiyave, tsenmala ma ruku juu meenguiñuren, naaju chachillaba Dios 
naakesa tyañuba tsanguen chumu kurainuu detiyave. 20 Moisésꞌ wandya lei 
faanmala kayu ujcha laiñu deive, tsenmala tsaiꞌ kayu ujcha delañu, Diosya 
kayu uraꞌ kemu ruku juꞌba tsangue keewaave. 21 Tsaꞌ mitya naakenga ujchaa 
tsangueꞌ depeyainuu tireꞌ jintsushu, tsaren juuñu juꞌ Dios bain mika aa ura 
ruku jutu, lalaꞌ Bale Ruku Jesucristoꞌ mityaren Dios lalanu ya naakesa tyaꞌba 
tsanguen chumu kureꞌ, naa-uwanuba yaba uraꞌ chunuu detireve.

Ujchachiya peyaañuu dejuꞌ, Cristochee chudei.

6  1 Tsaashu juntsaa, ¿naa tinuj deewa? ¿Dios kayu aa ura ruku 
katawanutsu ujcha laꞌ jintsunuj deewa? 2 ¡Tiꞌ mityaba tsa jutyuve! 

Ujchanu pensangueꞌ panmalaya, lala yumaa peyaiñuu judeeyu. Tsaaba, 
¿naa-itaa jungajte kayu ujcha lan chunu dejuwa? 3 ¿Tsejtu ñullaa 
mijdetuu lala Jesucristoꞌ mitya mungaratu yaba ma bulu tiyaiñuꞌ mitya, 
ya tutamuñu laa bain tsaren yaba peyaiñuu dejuꞌba? 4 Lala mungaratu 
Cristoba peyaꞌ bulu menaiñuu ideiyu, tsaiꞌ mangujtaꞌ kasa chachi juu 
manchunu, naa-inga Cristo bain peyaturen yaꞌ Apa tsanguenuu juñu 
mangujtamuwaasu laa bain juntsaitu.

5 Tsajuꞌ lala Cristoba ma bulu juuñuutaa yaba bulu peyaiñuu imu deeshu 
juntsaa, Cristo bain mangujtamuwaañu laa bain tsaren iꞌ yaba bulu 
mangujtaiñuu inu dejuyu. 6 Lala kaspele naaken chumuwa dejuꞌba juntsa 
pensaya Cristoba bulu kuusanu tuꞌviiñuu iñuba mideeyu, tsenmalaa lalaꞌ 
firuꞌ kenu pensa peyaiñu inmala, ujchaya malan chun jutyu tiyanu. 7 Lala 
Cristoba juꞌ yaba bulu peyaiñuishu juntsaa, ujchachiya ma-uuden-in chun 
jutyuu detiyayu. 8 Lala Cristoba bulu juꞌ peyaiñu de-iꞌ mitya, uwain yabaren 
bulu chunu detsuyu pensa deeyu. 9 Cristo peyaturen mangujtatu naa-uwanuba 

manbeyan jutyu tiyañuba lala mideeyu, tiꞌ mityaba manbeyainuu jutyu 
tiyañuꞌ mitya. 10 Cristo lalaꞌ ujchaꞌ mityaren peyatu, ujchaꞌ mityaya naa-
uwanuba manbeyan jutyu tiyave, tsejtu challa chumiya Dioschee chuve. 
11 Tsaꞌ mitya tsaren juuñu juꞌ, ñui bain ujcha kenu pensachiya peyaiñuu 
kuradei, tsaaren chumiya Dioschee dechuyu tyadei, Jesucristoba ma bulu juu.

12 Tsajuꞌ ñullaꞌ bulu tyee kesa tyañuba juntsaa kiiketyuꞌ, ujcha 
kekaakaakenu pensachiya ñulla entsa tusha chungamaya uuden ma-in 
chunu kityudei. 13 Firuꞌ kikaanu pensa naakesa tyañu bain juntsaaya kiikeꞌ, 
ñullaꞌ bulunu ujcha kikaren chutyudei, tsejtu peyaꞌ mangujtamu chachi 
juuñuu dejuꞌ, Diosnaa ñullaꞌ bulu kuwaꞌ, ya naakesa tyañuba juntsaaya ken 
chuꞌ, Dioschi uraꞌ kemu kuradei. 14 Tsejtu ñulla juntsaa dechushu juntsaa, 
ujcha kekaanu pensachi uuden in chunu dejutyuve, matyu ñulla yumaa 
Moisésꞌ wandya lei naaken chunu uudenguemuñuba tsa tsanguen chunu 
dejutyuꞌ mitya, tsajuꞌ Dios tsamantsa aa ura ruku juñu yachee washa deeve.

Manda-in chumu chachillanu laapuꞌ pañu kuinda
15 ¿Tsaashu juntsaa, naajutun? ¿Yumaa lala Moisésꞌ wandya lei naakenu 

mandangueñuba tsanguen dechutyuꞌ, Dios tsamantsa aa ura ruku juñu 
yachee washa deꞌ mitya, ujcha lanuj deewa? ¡Tiꞌ mityaba tsa jutyuve! 
16 ¿Ñulla mijdetuu mucheeba manda-iꞌ taawasha kenu tyaꞌ, yanu meenguen 
chushu juntsaa, yachi tiba tsanguenbera ken chumu chachi tiyaimu 
deeñuba? Uwain tsaave. Tsaꞌ mitya ujcha kekaanu pensa naakesa tyañuba 
juntsaaya ken dechushu juntsaa, peyainuu junu detsuve, tsaaren Dios 
naakesa tyañuba tsanguen dechushu juntsaa, Dioschi uraꞌ ken chunu 
detsuve. 17 Tsaanuren naamika ñulla kaspeleya ujcha kekaanu pensa 
naaken chusa tyañuba tsanguen dechuꞌ, juntsachee manda-iꞌ taawasha 
kemu juuñuu dejuꞌba, ñullanu Diosaꞌ mika ura kuinda veela demijakaañaa 
juntsanu ñullaꞌ tenbukachiren tsangue mameenguiñuꞌ mitya, Diosya 
ñullanu yuj uraꞌ kive. 18 Tsajuꞌ ujcha kekaakaakenu pensa naakesa tyañuba 
tsanguen chutyu detiyaꞌ mitya, challaya uraꞌ kiiken chunuuya detiyave, 
Dioschi uraa kiikendu. 19 Uwain entsanditu chachilla naatimu deeñuba 
juntsandi pantsuyu, matyu ñulla ne chachi dejuꞌ uraꞌ aseetandyatyu deeñuꞌ 
mitya. Ñulla kaspele firuꞌ kekaamu pensa naakesa tyañuba juntsaaya 
ken chumu dejuꞌba, umaa uraꞌ kiikinchee uuden in chumu chachi juuñuu 
tiyadei, tsejtaa naa-uwanuba uwain ñullaꞌ bulu Dioschin juu katawanu.

20 Ñulla kaspele ujcha kekaamu pensachee manda-iꞌ taawasha kemu 
juuñuu chunatuya, Dioschi uraanuu kiikenutala ti pensaba jutyuwa 
deeve. 21 Tsejtu firuꞌ kekaamu pensachee uuden in chunañunatuya, 
¿tyee uraa dekatayu? Juntsaa ken chutuya yujtyanuu tene ken chumuwa 
dejuꞌ, peyainuu tene tiyaimuwa deeve. 22 Tsaaren umaa ujcha kekaamu 
pensachiya uuden ma-in chutyu detiyaꞌ mitya, Dios naakesa tyañuba 
juntsaaya manguen chutu, Dioschin juu dechuve, tsenmin bene naa-

q 7.7 Éxodo 20.17; Deuteronomio 5.21 

uwanuba Diosba uraꞌ chunu tiyanu detsuve. Tsaꞌ mitya entsaaya keñu 
yuj urave. 23 Ujchaya peyawaamuve, tsenmala Diosya lalaꞌ Bale Ruku 
Jesucristoꞌ mityaren naa-uwanuba yaba uraꞌ chunuuya meꞌmuve.

Ma rukunu yaꞌ shinbuba laapuꞌ pañu kuinda

7  1 Keranguemu naatalala, lei naatiñuba ñulla kera deeve, tsenmin 
ñulla mideeve naa leiya chachi main kayu peyaiꞌmujchi chumunun 

uudenguikenuu juuñuba. 2 Ma shinbunu laapuꞌ pañuba entsaave: ma 
shinbu yaꞌ rukuba bulu chunu juve tiꞌ lei naatiñuba juntsaa chunu juve, yaꞌ 
ruku peyaindyuya, tsaaren yaꞌ ruku peyashu juntsaa, entsa shinbu maali 
mandiyaꞌ mitya, yaꞌ rukuba bulu chunu juve tiꞌ lei naatiñuba juntsachiya 
liveeju mandiyanu tsuve. 3 Tsaaren juntsa shinbu yaꞌ ruku churen veraba 
matsushu juntsaa, vee matsaiꞌ ujcha lantsuve; tsaaren yaꞌ ruku peyashu 
juntsaa, yaꞌ rukuba bulu chunu tsuve tiꞌ lei naatiñuba juntsachiya liveeju 
mandiyaꞌ mitya, vee rukuba machuꞌba vee matsaiñu ujcha laindyuve.

4 Tsaañuꞌ mitya, keranguemu naatalala, ñui bain juntsaañu deeve. 
Ñulla Cristoba buuditu peyaiñuu iꞌ Moisésꞌ wandya leichiya uuden jutyu 
tiya deive, tsejtaa veraba manbuudinu, ura patiñuya peyaꞌ mangujtamuba 
manbuudinu, tsejtu Dioschi uraanuu kiikenu. 5 Lala ujcha lamu chachi 
juu chunu tinbunuya, leiya lalaꞌ bulunu, tituba firuꞌ kikaachi tyanu 
pensa tene ma kuwakentsumuwaave, tsejtu tsanguen chutu peyainuuya 
tiyamuwa deeyu. 6 Tsaaren challaya lala leichiya peyaiñu de-iꞌ, leichiya 
uuden in chutyu detiyaꞌ, Dios naakesa tyañuba juntsaaya ken chumu 
detiyayu Espíritu Santoꞌ mityaren. Tsaꞌ mitya kaspele uuden in chunu 
leichiya challaa uuden in chutyu detiyayu.

In bulunu chumu ujcha
7 Tsaashu juntsaa, ¿leiya ujcha lawaamuve tinuj deewa? ¡Tiꞌ mityaba tsa 

jutyuve! Leiren juiꞌñuya tyee ujchañuba mijtuchuyu, tsenmin leiren: Veela ti 
detañuba mujkeetyude q tiꞌñuya, juntsangue pensangueꞌ keeñu ujcha juñuba 
mijtuchuyu. 8 Tsaaren lei juntsandiñaa inu ujcha kekaanu pensaya tiba urajtuu 
kekaanu tene pensanguikaakive. Matyu lei juiꞌshu juntsaa, ujchaya pemu 
juuñuuve. 9 Tsaañuꞌ mitya, iya kayu lei naakide tiñuba tsanguen chutyunu 
uwanuya nejuu chumuwaayu, tsaaren lei naakide tiñuba tsanguen chumin 
mijayu naa iya ujcha lan chumu jutu leichiya kuipa viꞌ peyaiñuu iꞌba. 10 Tsaꞌ 
mitya leiya uraꞌ chuwaanaaba kenuuya, inuya peyainuuya tiwaañuba mijayu. 
11 Lei naa naakide tiñuba tsanguen chunu pensangueñun, in ujchaꞌ mityaren 
tsanguen chunu jutyuꞌ, naaken tsai tiyaꞌ mitya, leiya inu peyainuuya tireve.

12 Tsaꞌ mitya Moisésꞌ wandya leiya Dios naakide tiñuba juntsa juve, 
tsajuꞌ tsanguidei tiꞌ kuwaya Diosren tsandiñu juꞌ, mika deechuꞌ juꞌ, yuj 

ura juve. 13 Tsaashu juntsaa, ¿uraꞌ kekaanu kuwa leiya inu peyainuu 
tiwaatunguen? ¡Tiꞌ mityaba tsa jutyuve! Ujchaya uwain mika urajtu juꞌba 
juntsangue keewaanaa uraꞌ kikaanu leichiren tsaa inu peyainuu tireve. 
Tsaꞌ mitya tsanguidei tiꞌ kuwa uudenꞌ mityaren ujchaya mika urajtu juꞌba 
juntsai katawave.

14 Leiya Dios naakesa tyañuba juntsa uudenya juñuba mikeeve, tsaaren 
iya ne chachi juꞌ mitya inchiya tsanguenu yuj taajuve, matyu ujcha 
kekaamu pensachee uuden juu chuꞌ mitya. 15 Matyu iya tyee induba 
mijtuyu, tyee kenu tenñuba juntsaaya kityuꞌ, iya tyee kindendyuñuba 
juntsaaya kiikentsuꞌ mitya. 16 Tsaaren iya tyee kindendyuñuba juntsaa 
kishu juntsaa, lei tyee kenu uudenguiñuba juntsaya ura deeñuba 
keewarentsuyu. 17 Tsajuꞌ juntsaaya kishu juntsaa iyaa tsanguindyuyu, 
ujcha kekaanu pensa inu kikaamaa tsanguekaantsuve. 18 Iya miyu 
chachilla tyee ken chunu tyamu deeñuba juntsaaya ken chuꞌ, tiba 
uraaya ken chutyuꞌba, matyu uraaya kenu tenñuren, juntsaaya kityu 
jujuꞌ mitya. 19 Tiba uraa kechi tenñuya kiꞌmujchiren, kityuchi tennu 
urajtu jumaa kiikiyu. 20 Tsaaren iya tyee kendendyuñuba juntsaaya 
kiikishu juntsaa, iyaa tsanguindyuyu, ujcha kekaanu pensa inu kikaamaa 
tsanguekaantsuve.

21 Entsangue aseetanguiyu: naamika uraa kechi tenñuba, urajtu juu tene 
kiikiyu. 22 Uwain in pensashaya Diosaꞌ lei urave, 23 tsaaren mijayu naa inu 
firuꞌ kekaanu pensaa lei juuñuu tsanañuba, juntsaya ujcha lawaamu pensaa 
juntsave. Tsejtu iya naakenu tyañuba juntsaa kikaatyu jujuuve, matyu 
juntsaa inu uudenguen tanaꞌ naakesa tyaꞌba tsa tsanguikaantsuꞌ mitya.

24 ¡Inu naaken tsandenve! ¿Maa entsa in bulu inu peyakaakenuu 
tiremunu livee ikaachunga? 25 Uwain Diosnu lalaꞌ Bale Ruku Jesucristoꞌ 
mityaren uraꞌ kive tintsuyu. Tsaꞌ mitya entsaaya mijayu: in pensachiya 
Dios naakesa tyañuba juntsaa keꞌ jintsuyu, tsaaren in buluchiya chachilla 
naaken chunu tyamu deeñuba juntsaaya keꞌ jintsuꞌ, ujcha kekaamu 
pensachee uuden i-iintsuyu.

Espíritu naa kekaren chukaañuba tsai kutidei.

8  1 Tsaꞌ mitya Jesucristoba ma bulu juu chumulaya umaa ne tiꞌ 
mityaba kavitu de-iꞌ kuipa viiba in dejutyuve, 2 matyu Jesucristoba 

chuwaanu tiremu Espírituꞌ mityaren ñunu naaken chusa tyañuba 
juntsanguen chukaamaa, naa ujcha kekaanu pensanu bain, naa peyanu 
tirekaamunu bain livee kive. 3 Moisésꞌ wandya lei naaken chunu 
mandanguiñuba chachillaa, ne chachi dejuꞌ mitya, tsanguen chunu 
dejutyuñu, Dios yaꞌ Nanu eeve, ujcha lan chumu chachilla naadejuñuba 
juntsaju, tsenmin ujchaꞌ mityaren animaa tuteꞌ keewaren tsangueꞌ 
paanguenu eeve. Juntsanguitaa ne chachi juu tiyaꞌ chukaaturen ujchanu 
kavitu keꞌ kuipa pun tsanguive. 4 Tsaaren tsanguemiya, chachilla naaken 

r 8.10 Veelaa bersikulu 10nu entsangue aseetanguemu deeve: Ujcha kuipaꞌ mityan chaꞌ bulu 
peyainuuya tiyave, tsaaren Cristo chaꞌ bulunu chushu juntsaa, naa chaꞌ espiritu bain chunu 
tsuve, Dios yanu tiba deechuꞌ kemu juve tiꞌ tsangueñu. 

chumu deeñuba lala juntsanguen chutyumujchi, Espíritu naakesa 
tyañuba challa tsanguen dechutu uraꞌ jumu Moisésꞌ wandya lei naakenu 
mandangueñuba tsanguenu dejuñaa tsanguive.

5 Chachilla tyee ken chunu tyamu deeñuba tsanguen chumulaya 
juntsanun aa pensaa chumu deeve, tsaaren Espíritu naakesa tyañuba 
tsanguen chumulaya Espíritu tyee kisa tyañuba juntsaa kiikenu aa 
pensanguen chumu deeve. 6 Tsaꞌ mitya chachilla tyee ken chunu tyamu 
deeñuba juntsaatalaa aa pensanguen dechushu juntsaa, peyainuuya 
tiyanu detsuve, tsaaren Espíritu naakesa tyañuba juntsaatalaa aa 
pensanguen chumulaya naa-uwanuba chumu tiyaꞌ tiba bulla jutyu uraꞌ 
chunu detsuve. 7 Chachilla naaken chunu tyamu deeñuba juntsaaren 
aa ken chunu tyaimulaya Diosnu kundara deeve, matyu Diosaꞌ leinu 
meenguindyatyuꞌ, naa uudennu bain naakeꞌ meenguenuba dejutyuꞌ mitya. 
8 Tsajuꞌ chachilla naaken chunu tyamu deeñuba tsanguen chumulaya 
Diosnu uraꞌ tyawaakenuu dejutyuve.

9 Tsaaren ñullaya chachilla naaken chunu tyamu deeñuba tsanguen 
chutyuꞌ, Espíritu tyee kesa tyañuba juntsaaya ken chumu deeve, 
matyu Diosaꞌ Espíritu ñullanu chuñuꞌ mitya. Naajulanu Cristoꞌ Espíritu 
chutyuñuba juntsalaya Cristoꞌ chachi dejutyuve. 10 Tsaaren Cristo ñullanu 
chushu juntsaa, Diosya ñullanu ya naakesa tyaꞌba tsanguen chumu kuretu, 
Espíritu Santochee ñullanu chuwaanu juve, naamika ujchaꞌ mityaren 
ñulla peyainuu dejuñuba. r 11 Tsajuꞌ peyañuren Jesúsnu mangujtemu Diosaꞌ 
Espíritu ñullanu chushu juntsaa, Cristonu mangujtemu Diosren ñullaꞌ ujkun 
bulunu bain mangujtenu tsuve, ñullanu chumu yaꞌ Espírituꞌ mityaren.

12 Tsaꞌ mitya keranguemu naatalala, uwain lala Espíritu naaken chusa 
tyañuba juntsanguen chunaa dejuyu, matyu chachilla naaken chunu 
tyamu deeñuba juntsanguen chutyumujchi. 13 Chachilla naaken chunu 
tyamu deeñuba juntsaaya ken dechushu juntsaa, naa-uwanuꞌ mityaba tsai 
peyanuuyaa tiyanu detsuve, tsaaren Espíritu Santoꞌ mityaren chachillaꞌ 
kiikenutala tsaa pashinchi ideishu juntsaa, Diosba naa-uwanuba uraꞌ 
chunu tiyanu detsuve, 14 matyu naaju chachillaba Diosaꞌ Espíritu naakesa 
tyañuba tsanguen chumulaya Diosaꞌ na dejuꞌ mitya. 15 Tsenmin ñullaya 
veelachi uuden in chuwaakemu espiritu juuya kaindetyuve majeetyan 
chunu; tsa jutyuꞌ, Diosaꞌ na tiremu Espíritu juuyaa dekave. Tsejtu entsa 
Espírituchee patu lala Diosnu entsa entsa detiyu: “Abba”, tsandishu 
juntsaa “Apa” titu. 16 Tsenmala entsa Espírituren lalaꞌ aamaba buuditu 
uwain naa lala Diosaꞌ na deeñuba tsangue keewaakaantsuve. 17 Tsejtu lala 
yaꞌ na dejuꞌ mitya, Dios ura uwain kunu tsuyu tiꞌ ma tsandi pamuwaañu 

laa bain tsaren kanu detsuyu. Tsejtu lala Cristoba buunaꞌ mityaren ya 
naake taaju keꞌ puimuwaañuba laa bain tsaren taaju keꞌ puishu juntsaa, 
yabaren bulu tiba uraa kanu detsuyu, tsejtaa ya rei juuñuu tsamantsaa 
chunmala, laa bain yabaren bulu balenguran chunu detsuyu.

Bene Dioschi veraꞌ mandiyaꞌ livee junu detsuyu.
18 Lala challa naake taaju ken dechuꞌba juntsaya tiba jutyunchi 

juuve, bene Dios tsamantsaa juñuba kataakenu deewashu juntsaba 
pensanguiñuya. 19 Ti bain Diosaꞌ keñu imulaya, lala Diosaꞌ na dejutu 
naajuꞌ tsamantsaa junu deeñuba tsaa katanu kumuinchi ajchundyaꞌ 
dekeenayu. 20 Ti bain Dioschi dekeñu imulaya urajtu tene ma tiya deive, 
tiba dekemu Diosren juntsainuu tireñuꞌ mitya. Tsaaren naa challa firuꞌ 
kuraa tsa denaꞌba, 21 Dioschi tiba dekiñu jumula bene tiba jutyu uraꞌ 
juu mandiyanu detsuve, tsejtaa challa firuꞌ kuraa tsa denaꞌba, Diosaꞌ 
nala naaju tsamantsa uraꞌ chunu deeñuba tsaren mandiyanu detsuve. 
22 Tiba Dioschi dekiñu jumula, chaiba kumuinchiren ma shinbu tsaaya 
nakandu kityaꞌ tsamantsa taaju ken tsanguendetsuñuba lala mideeyu. 
23 Tsaaren Dioschi tiba dekiñu jumularen tsandyaindetyuve, naa lala 
bene tyeeba kanu dejuꞌ juntsan mitya yumaa Espíritu tanamula bain 
tsandyandetsuyu. Tsejtu naamaa uwain Diosaꞌ na tiyanu juꞌba pensa 
dekeenatu taaju ken dekeenayu, tsejtaa umaa lalaꞌ chaꞌ bulu liveeju 
tiyanu dejuꞌ mitya. 24 Uwain livee dejuyu, tsaaren lalaꞌ chaꞌ bulu kayu 
veraꞌ juu mandiyaꞌ pullaindetyuꞌ mitya, uwain tsainu challa dekeenayu. 
¿Tsaaren mu bain yumaa tyee kanu juꞌba juntsa kashu juntsaa, kayu 
tyeeba manganu keenanu jun? 25 Tsejturen lala washnaꞌ keradenaashu 
juntsa chaiba entsai katawaindyuya, mika malumere taaju kenduꞌba 
washnaꞌ keenanu dejuyu. 26 Tsenmin lala chachi dejuꞌ Dios naakesa 
tyañuba tsa tsangue kenuu dejutyuñu, Espíritu Santo bain tsaren 
lalanu kiveꞌmuve. Tsajuꞌ Diosnu naati panuu juñuba lala tsa detityuñu, 
Espíritu Santoren Diosnu patu chachillaya naatiꞌ pan tsaa palaachi paꞌ 
endin tsandintsuve. 27 Tsenñu chachillaꞌ tenbukasha ti pensa deeñuba 
keekeenamu Diosya mive Espíritu lalaꞌ mitya naatiꞌ tsandintsuñu bain, 
matyu Espíritu Santo entsandiꞌ uꞌtandiꞌ patu, Dioschin juu chachillaꞌ 
mitya Dios naatisa tyañuba juntsaaya pamuñuꞌ mitya.

28 Tsenmin Dios livee kendyaꞌ yanu dekeenguikaañu mikaya 
chachillaya, ura patiñuya, yanu estyamu chachilla tyee de-iñuba Diosya 
yalanu ti bain uraꞌ tirekenuuya ikareꞌ puitemu juñuba lala mideeyu. 
29 Matyu yachi kaspelen miꞌkeꞌ kaya chachillanuya yaꞌ Na keraa tiyanu 
detireve, tsenmalaa yaꞌ Naya pureꞌ naatala jumulachiya avenju na 
junutsu. 30 Naajulanaa Dios yaꞌ Na keraa tirenu juꞌba, juntsalanu yaꞌ Na 
keraa tirenu mikave; tsejtu juntsalanu ya naakesa tyaꞌba tsanguen chumu 
dekureve, tsenmin tsaalanu rei juuñuu tsamantsa balenguranu tireve.

s 8.36 Salmo 44.22 

Dios estyamuꞌba Jesúsꞌ mityaa juntsaa keewaami.
31 Tsaashu juntsaa, ¿naa tinuj deewa? Dios laaba buunashu juntsaa, 

¿firuꞌ kundaa kemu lalanu tyee kenuu junu jun? 32 Diosya ura yaꞌ Nanuren 
ne espatibandiꞌmujchi kumuinchi lalaꞌ mityaren tsaa peyawaakemuba, 
¿kayu ti juuya kuwaiꞌchunga?

33 ¿Naajulaa Dioschi miꞌkeꞌ kaya chachillanu tsa dekive tiꞌ kuipa 
puchudeenga? Diosren lalanu ya naakesa tyaꞌba tsanguen chumu 
dekureñuꞌ mitya, uwain muba tsandinu dejutyuve. 34 Tsenmala 
Jesucristaa lalaꞌ mitya peyatu mangujtaꞌ Diosaꞌ urandyasha chunaꞌ, lalaꞌ 
mitya pakantsuñuba, ¿maa lalanu kavitu keꞌ kuipa puchudeenga? Muba 
tsanguenu dejutyuve. 35 ¿Naa lala taaju-iꞌ puindetsuꞌ bain, naa ti ken 
tsandentsuñu bain, naa firuꞌ kenu bendaa kiikendetsuñu bain, naa tiba 
yamuj tinbu juñu bain, naa tiba pannu jali tajtu juꞌ bain, naa tyeeba iꞌ 
peyainuu faañu bain, naa jei peyanuu juꞌ bain, juntsaa de-iꞌ puintsumiya, 
Cristo lalanu estyatyuve tyanuj deewa? ¡Tiꞌ mityaba tsa jutyuve! 36 Matyu 
Diosaꞌ Kiikanu naatiñuba juntsaave:

Ñuꞌ mityaren lala naa-uwanu bain peyainuu tene ma juu tsa tsadenayu;
lalanu uvejaaba dejuñu yalanu tutensha tajin tsa tsadeive, s tiꞌ pillave.

37 Tsaaren naa entsai taaju de-iꞌ pullandu bain, lalanu estyamu 
Cristoꞌ mityaren tiꞌ mityaba tsamantsa depullaa juju deeyu. 38 Dios 
lalanu estyamu juñu tiba manbakaꞌ me-eren jutyuñuba nara miyu, naa 
pekeyanuu juuñu bain, naa chukeenu juuñu bain, naa anjee juula bain, 
naa mandanguen chumu espiritu juu bain, naa challa tyee intsuñu bain, 
naa bene tyee inuu juñu bain, naa ti pudee juula bain, 39 naa jelekenu aa 
katyu bain, naa jelekenu aabaa tujuru, naa tiba Dioschi imu juula bain 
tiba manbakaꞌ me-eren dejutyuve, matyu Dios lalanu estyanchin lalaꞌ 
Bale Ruku Jesucristonu kuwaꞌ tsangue keewaañu.

Diosyaa Israel chachillanu miꞌkeꞌ kave.

9  1 Iya Cristonu keenguentsuꞌ mitya, ura naajuñuba tsandinu juyu, 
anbutin jutyuyu. Tsenmin in tenbuꞌ pensaya Espíritu Santochee 

pensanguikaraꞌ mitya, uwain anbukuinda kityumujchi tsandinu tenve. 
2 Uwain iya pureꞌ pensaa chuyu, tsenmala in tenbukashaa naa-uwanuba 
yuj llaki juu tsanayu. 3 Matyu tsainaaba juñuya, Dioschi firuꞌ iꞌ Cristonu 
manbakaꞌ miichuyu, juntsaitaa in bulu judío chachillanu, in naatala 
juuñuulanu uraꞌ ikaanaaba juñuya. 4 Yala Israelnu seraꞌ jamula deeve, 
yalanaa Dios yaꞌ nala deesa tyaꞌ miꞌkeꞌ kañu chachi deeve. Diosya yalaꞌ 
kejtsapala tsanatu tsamantsaa rei juuñuu katawamuwaave, tsenmin 
Dios yaiba vetaꞌ vetaꞌ tsanguedaa tiitimuwaave, naa Moisésnu bain yalaꞌ 

mitya lei kumuwaave, naa yanu naa naake aawa kureꞌ keewaanuu juñu 
bain mijakaave, tsenmin ura uwain tsanguenu tsuyu tiꞌ bain Dios yalanu 
tsandimuwaave. 5 Matyu yalaa lalaꞌ tinbu aa-apala dajka kuramulanu seraꞌ 
jamu chachi deeve, tsenmin yalaꞌ bulu chachillanun Dioschi Miꞌkeꞌ Kayamu 
faave. Yaa tinuba depullaa Dios juꞌ; naa-uwanuba uraꞌ jusa tenve. Tsaasa.

6 Tsaaren entsanditu Dios Israel chachillanu tyee tsanguenbera kenu 
tsuyu timuwa juꞌba tsanguindyuñaa tsandindyuyu, matyu kumuinchi 
Israelnu seraꞌ jamu chachilla naajulaba Dioschi miꞌkeꞌ kaya tene dejutyuꞌ, 
uwain Israel chachi kuramu tene dejutyuñaa tsandintsuyu. 7 Naa Israel 
chachilla Abrahamnu seraꞌ jamu dejuꞌba, ura uwain yanu seraꞌ jamu 
tene kuranu dejutyuve, matyu Dios yanu entsandimuwaave: Ñuꞌ na 
Isaacnu seraꞌ jimulanaa uwain ñunu seraꞌ jamu kurenu tsuyu, t timuwaave. 
8 Ura patiñuya, naajulanu seraꞌ jamulaba Diosaꞌ na kuramu dejutyuve, 
tsaaren Dios tyee ura uwain tsanguenbera kenu tsuyu timuwaañuba 
tsanguikaañaa Diosaꞌ na tiyamulaya, juntsalaa Diosaꞌ na kuranu detsuve, 
9 matyu Dios ura uwain tsanguenu tsuyu tiꞌ Abrahamnu tsanditu entsaaya 
pamuwaañu: Ma añu insha maanu tsuyu, tsenmala Sara na main miyanu 
tsuve, u timuwaave. 10 Tsenmin entsaren jujutyuve, lalaꞌ tinbu aa-apa 
Isaacchi Rebeca ma bijeenun pai na kamuwaave. 11-13 Tsenmin yala kayu 
nakayaba indetyuꞌ, naa tiba uraanuu bain, naa urajtuu bain kindetyuren, 
Dios Rebecanu entsandimuwaami: Yaꞌ uñaku yaꞌ bennachi uuden in chunu 
tsuve, v timuwaami. Matyu Diosaꞌ Kiikanu naatiñuba juntsaave: Jacobnaa 
kayu aa estyayu; Esaúnaa aa estyatyumujchi, w tiꞌ pillami. Juntsanguitaa 
Diosya tyee kiidekiñuba juntsanu keetaa katyumujchi munu miꞌkeꞌ 
kandyamu juꞌba entsangue keewaami, tsejtaa ya naakenu tyaꞌ miꞌkeꞌ kaꞌ 
bain tsanguenu. 14 ¿Ne tsaañuꞌ mitya, Diosya deechuꞌ kityuve tinuj deewa? 
¡Tiꞌ mityaba tsa jutyuve! 15 Diosya Moisésnu entsandimuwaave: Munu 
tenbityanu juꞌba tsanguenu tsuyu, tsenmin munu uraꞌ kenu juꞌba tsanguenu 
tsuyu, x timuwaave. 16 Tsaꞌ mitya Diosya munu tenbityaꞌ miꞌkeꞌ kandyaꞌba 
ne kakemuve, naa chachilla tyeeba uraanuu keꞌ kayachi tyaꞌ tsanguiñu 
bain. 17 Diosaꞌ Kiikanu Egipto reinu, matyu faraónnu Dios patu entsandive: 
Ñuꞌ mityaren iya naakenu juꞌba juntsaa keewaanaa ñunu rei tireyu, tsenmin 
iya naajuꞌba kumuinchi chachillanu dekeemijakaanu, y tiꞌ pillave. 18 Tsaꞌ 
mitya Diosya munu tenbityanu juꞌ bain tenbityamuve, tsenmin naajulanu 
yalaꞌ pensasha meenguityu tiwaanu tyaꞌ bain tsanguemuve.

19 Entsandiñu, entsandiꞌbandinu dejuve: Tsaashu juntsaa, ¿nejtaa Dios 
chachillanu kuipa punuu jun, Diosya naakenu tyaꞌba tsanguikaañu, 
chachillaa tiba masmiꞌ kikenuu dejutyuñuba? 20 Tsaaren ¿ñu muyu Diosnu 
aantsangue pensangueꞌ panu? Tsejtu ¿naa tu piyama juꞌba tu piyama 

kiikemu rukunu entsandinu jun: Nenñunguiyu inu ne entsangue kemi, 
tinu jun? 21 ¿Tsejtu tu piyama kiikemu rukuya tu piyamanu naakenu tyaꞌba 
tsanguenuu jutyun? Uwain juntsa tu piyama kentsumi tunun naa kayu 
balenguendun talaikenu piyama juu bain, naa ne talantsumi piyama juu 
bain kenu juve. 22 Tsaꞌ mitya Dios bain juntsaave: yaren tsanguendyashu 
juntsaa, ajaatyaꞌ ya naakenu juꞌba juntsaa keewaanu juve, tsaaren 
ya tsanguindyaiꞌshu juntsaa, jeke taaju ikareꞌ puitetyuꞌ naa dekikeꞌ 
pirekenuu chachillanuba tibanguiꞌmujchi tsangaamuve. 23 Juntsanguitaa 
Dios tsamantsa tenbityaꞌ estyamu juꞌba tsangue keewaave, tsenmalaa 
umanbelen desekuwangueꞌ yachi estyaꞌ miꞌkeꞌ kaya chachillaya ya rei 
juuñuu tsamantsaa chuinsha yaba bulu tsanaveꞌnudetsu. 24 Entsangueꞌ 
mitya Dios lalanu deteꞌlareꞌ katu, judío chachillaꞌ kejtsapala bain, naa 
judío chachi jutyulaꞌ kejtsapala bain deteꞌlareꞌ kave.

25 Matyu naatinga Oseasꞌ piikeñu kiikanu entsandishu:
Kaspeleya in chachi jutyulanaa challaya in chachi deeve tinu tsuyu,
tsenmin kaspeleya in estyanu jutyu chachillanaa in estennu chachi 

deeve tinu tsuyu, z tive.
 26 Tsenmin Dios naaju tenanaa: Ñullaa in chachi dejutyuve, tiꞌ bain,

junuren ñullaya chumu Diosaꞌ na deeve tinu tsuyu, a tiꞌ pillave.
27 Tsenmala Diosaꞌ mitya pamu ruku Isaías bain Israel chachillanu 

laapuꞌ patu entsandive:
Naamika Israelnu seraꞌ jamu chachilla
pureꞌ sera de-iꞌ lamaa ñiipe tsun tsai deseraꞌba,
jayun livee iinu detsuve,

 28 matyu Bale Rukuya entsa tusha tyee keꞌ taaju de-iwaanu juꞌba
wajturen tsanguenuuñuꞌ mitya, b timuwaave.

29 Tsenmin Isaíasren kaspele naatimuwaañuba juntsaave:
Tsamantsa tichiba Bale Rukuren
lala Israelnu seraꞌ jamulanu maliba laakaatyuñuya,
Sodoma pebulu bain, naa Gomorra pebulu bain
naa-i dejupeꞌ piñuba yumalaren tsaikeechuve, c timuwaave.

Livee inu kuindanu Israel chachilla meenguindyaiꞌla.
30 Tsaaya, ¿kumuinchi entsa kuindanu naati aseetangueꞌ panuj 

deewa? Judío chachi jutyula Dios naakesa tyañuba tsanguen chumu 
kuranu tyaꞌ miꞌkityulaa Dioschi uraꞌ kemu dekurave, yalaa Diosnu 
dekeengueꞌ mitya. 31 Tsaaren Israel chachilla Moisésꞌ wandya lei naakenu 
mandanguiñuba tsanguen chutaa Dios naakesa tyañuba tsanguemu kuranu 
tyamulaya juntsaityula. 32 Tsen ¿nejtaa tsaatu den? Yala tsaalaya Diosnu 
keenguiꞌmujchi, yala tyee kiidekiꞌba juntsan mityaa Dioschi deechuꞌ kemu 

d 9.33 Isaías 8.14; 28.16 e 10.5 Levítico 18.5 f 10.6 Deuteronomio 30.12 
g 10.6-8 Deuteronomio 30.12-14 h 10.11 Isaías 28.16 

kuranu detyaꞌ mityaa tsa deeve. Tsaꞌ mityaa yaichiya Cristo tyuꞌlekaantsumi 
shupuka juuñuu tiyaive, 33 matyu Diosaꞌ Kiikanu naatiñuba juntsaave:

Sión pebulunu ma aa shupuka juuñuu tsuunu tsuyu,
tsenmala junu tyuꞌleꞌ tsuji tsujiinu detsuve,
tsaaren mun yanu keenguishu juntsaa
nenñu iwa tyaꞌ ne yujpeyainu dejutyuve, d tiꞌ pillave.

10  1 Keranguemu naatalala, Israel chachilla delivee-isa tenñu, yalaꞌ 
mitya Diosnu pakantsuyu, tsanguide tindu. 2 Tsaaren yalaꞌ mitya 

patu entsandinu tsuyu: yala Dioschi ti bain kenu ajchu detyave, tsejturen 
tyee kenduba mijtu judeeve, 3 matyu yalaya naaketaa Dios naakesa 
tyañuba tsanguen chumu kuranu dejuꞌba mijdetuꞌ mitya. Tsa dejuꞌ naakeꞌ 
Dioschi uraꞌ kemu kuranu dejuꞌba tsanguindetyuve, matyu yai tenee ti 
kiikeꞌba juntsanguitaa Dios naakesa tyañuba tsanguen chumu kuranu 
dejuyu tyaꞌ mitya. 4 Cristo engu jataa, Moisésꞌ wandya lei naakenu 
uudenguiñuba kumuinchi tsa tsangue dekeꞌ puiñuꞌ mitya nejui tiyave, 
tsenmalaa naajulaba Cristonu keenguemulaya Dios naakesa tyañuba 
tsanguen chumu kuranu tiyanudetsu.

5 Mun lei naakenu mandanguiñuba tsanguen chutaa Dioschi uraꞌ ken 
chumu kuranu tyaꞌ tsanguemunuya Moisés entsangue piikemuwaave: 
Lei naatiñuba tsanguen chumu chachiya leinu meenguentsuꞌ mityaa 
chunu tsuve, e tive. 6 Tsaaren Cristonu keranguitaa Dios naakesa 
tyañuba tsanguen chumu kuranu pensaya: Livee ikeyan jutyumee 
tenve tyaꞌ entsangue pensanguityude: “¿Maa selusha luchunga?” f matyu 
juntsandimiya ¿maa Cristonu engu manbajakaachunga? titaa tsandive, 
livee ikeyan jutyumeete tyatu. 7 Tsenmin Dioschi deechuꞌ kemu 
kurakeyan jutyumee tenve tyaꞌ, entsa pensa bain kityude: “¿Maa jelekenuu 
juwan jurusha vichunga?” matyu juntsandimiya: ¿Maa Cristo peyaꞌ tsuñu 
mangujtechunga? titaa tsandive. 8 Tsaaren Diosaꞌ Kiikanuya entsanditaa 
tsandive: Diosaꞌ kuinda ñullaꞌ keetalaren merendetsuve, ñullaren juntsa 
kuinda pamu deeve, tsenmin ñullaꞌ pensasharen juntsa kuinda midejuꞌ 
tsanguen chumu deeve, g tive. Juntsa palaaya Diosnu keenguenu kuinda 
mijakares neindetsaashu juntsaa juntsave. 9 Ñuꞌ fiꞌpakichiren, ñu uwain 
Jesúsya Bale Rukuve tiꞌ ma tsandipaꞌ wainshu juntsaa, tsenmin Jesús 
peyañuren Diosya mangujtemuve tyaꞌ ñuꞌ tenbukasharen ma tsangue 
keenguishu juntsaa, ñu livee inu tsuve. 10 Dios naakesa tyañuba tsanguen 
chumu kuranuya lalaꞌ tenbukachiren uwain keenguinaa juve; tsenmin 
livee inu jumiya uwain keengueꞌ lalaꞌ fiꞌpakichiren wandinaa juve, 
11 matyu Diosaꞌ Kiikanuren entsandiñuꞌ mitya: Mun yanu keenguishu 
juntsaa nenñu iwa tyaꞌ ne yujpeyainu dejutyuve, h tiꞌ pillave.

12 Naa judío chachilla bain, naa judío chachi jutyula bain Diosnu 
keengueꞌ livee inuya veraꞌ dejutyuve, matyu Bale Rukuya naajulachiba 
Bale Rukuren juñuꞌ mitya, tsenmin yaa tsamantsa ura rukunchin mun 
yanu depakaꞌ paꞌñuba naajulanu bain tiba uraa kemuve. 13 Matyu 
Diosaꞌ Kiikanu entsandive: Mun Bale Rukunu pakamulaya livee inu 
detsuve, i tive. 14 Tsaaren, ¿nejtaa yanu pakaꞌ panu dejun kayu yanu 
keranguiꞌmujchiba? Tsenmin, ¿nejtaa yanu keranguenu dejun kayu yaꞌ 
kuinda mereiꞌmujchiba? Tsenmin, ¿nejtaa yaꞌ kuinda meenu dejun, muba 
yaꞌ kuinda kes nendetyuba? 15 Tsenmin, ¿nejtaa yaꞌ kuinda kes nemu 
deeñu, tsangues nedei tiꞌ erendetyuba? Matyu Diosaꞌ Kiikanu naatiñuba 
juntsaave: Yuj uukerave mika ura kuinda tanemula dejañu, j tive.

16 Tsaaren naa chachilla Diosaꞌ mika ura kuinda mereꞌba, kumuinchi 
meenguindetyuve, matyu Diosaꞌ mitya pamu Isaías naatiñuba tsaave: 
Bale Ruku, ¿maa lalaꞌ mijakara kuindanu dekeranguen? k timuwaave. 17 Tsaꞌ 
mitya lala dekeenguemiya livee inu kuinda meetaa tsa deiyu, tsenmala 
juntsa kuindaya Cristonu laapuꞌ pañu kuindaa juntsave.

18 Tsaaren inaa entsandinu tenve: ¿Tsaaya, entsa livee inu kuinda mereꞌ 
puityuwaataa tsaatu den? Uwain demereꞌ puive. Diosaꞌ Kiikanu entsandive:

Nukaba entsa kuinda kes nemula pureꞌ pas nedeive,
naa kuinda den kes neiꞌnushaba depas neve, l tive.

19 Manen entsandintsuyu: Tsaashu juntsaa, ¿Israel chachilla jaiba 
aseetanguiꞌtaa tsaatu den? Tsa jutyuve, uwain aseeta dekive. Tsaaren 
Moisésꞌ pilla kiikanu Dios entsandimuwaañu ajkeꞌ meedisai:

In chachi jutyulaꞌ mityaren ñullanu kishtyawaanu tsuyu;
tsandityuꞌ bain, tiba aseeta jutyu chachillaꞌ mityaren
ñullanu ajaavikaapunu tsuyu, m tive.

20 Tsenmala Isaíasꞌ pilla kiikanu bain Dios entsandimuwaave:
Inu miꞌkityulaa dekatave;
inu mitya puu neꞌ pakeꞌmeres netyu chachillanaa
iya entsai katawayu, n tive.

21 Tsenmala Isaíasꞌ pilla kiikanu Dios Israel chachillanu laapuꞌ patu 
entsandive:

Malumere vetaꞌ pensa mangaanu kenchin juuyu,
pañu meetyu firuꞌ chachillanu, o tive.

Dios yaꞌ chachillanuya tyaikindyuve.

11  1 Tsaashu juntsaa, entsandinu tenve: ¿Dios yachi miꞌkeꞌ kaya Israel 
chachillanu mandyallaketunguen? ¡Tiꞌ mityaba tsa jutyuve! I bain 

Israel chachiyu, Abrahamnu seraꞌ jamu, matyu Benjamínnu seraꞌ jamu. 

p 11.3 Iren main uraꞌ keenguikemu laraiyu tiñu bain, veelaa enu entsangue aseetanguemu 
deeve: Iren yaichi tutaiꞌmujchi laraiyu. q 11.3 1 Reyes 10.10, 14 r 11.4 1 Reyes 19.18 
s 11.8 Deuteronomio 29.4; Isaías 29.10 t 11.9-10 Salmo 69.22-23 

2 Diosya kaspelen yachi tirenu miꞌkeꞌ kaya chachillanuya mandyaikendyuve. 
¿Ñulla mijdetuu Diosaꞌ Kiikanu kaspele Diosaꞌ mitya pamu ruku Elías Israel 
chachillanu kuipa puꞌ Diosnu patu entsandimuwaañuba? 3 Bale Ruku, ñuꞌ mitya 
pamu rukulanu detutedekive, naa ñuchi ufeenda tsureꞌ juꞌkenunu bain demusha 
dekive. Iren main uraꞌ keenguikemu laraiyu, p tsaaren inu bain tuꞌnu tyandetsuve, q 
timuwaave. 4 Tsandiñu Diosya entsandimuwaave: Chi dyus Baalꞌ ajuusha 
teedityulanu inchi 7.000 chachi laakareꞌ tanayu, r timuwaami. 5 Tsenmala chai 
bain tsaren juve, Dios mika ura ruku jutu, ya tsanguenu tyañu, yachi miꞌkeꞌ 
kayamu chachilla laramulaya mantsala dejuve. 6 Matyu Diosya tsanguendyaꞌ 
miꞌkeꞌ kaꞌ mitya, ne chachilla naaken chumu deeñuba juntsanu kereꞌ kaindyuve. 
Tsaaren tsa juꞌba juñuya, Dios tsanguendyaꞌ miꞌkeꞌ kaiꞌñaa tsaanu juve.

7 Tsaashu juntsaa entsaave: Israel chachilla tiba uraa kiiketaa livee 
inu tyamulaya delivee-ityuñuba, Dioschi miꞌkeꞌ kaya Israel chachillaya 
delivee-ive, tsaaren mantsalaya Dioschi masmiꞌ pensa tene kikara deive, 
8 Diosaꞌ Kiika naatiñuba juntsaitu:

Dios yalanu pañu meen jutyu pensa detireve,
naa kapuka bain katan jutyu,
naa pungui bain meren jutyu detireve,
tsenñu naa chaikama bain tsaren dejuve. s

9 David bain laapuꞌ patu entsandimuwaave:
Yalaꞌ waꞌdiꞌ fandangu keꞌ panda fifikeñu jumula
yaichi tyeeba urajtu ikaakenuu tiyaisa,
matyu waaku juuñuu tiya-iꞌ,
jundaa dechujiꞌ kuipa viꞌ taaju ikara deisa.

 10 Tsenmala yalaꞌ kapukaya dedishpajtyaꞌ jaiba katatyu tiya deisa,
tsenmala yalaꞌ beenbushuya tsaa taaju keꞌ
jinchin dewayuꞌkaꞌ naa-uwanuba matseꞌkityui detiyasa, t timuwaave.

Judíola Diosnu meenguityuꞌ, veelanu livee inu tirela.
11 Tsaaya entsa mandinu tenve: Tsaashu juntsaa, ¿judío chachilla 

Cristonu keenguityuꞌ tsaa tyuꞌlekiñungueꞌ tsai tsujiiñuu itu den? Uwain 
tsa jutyuve; ura pañuya, juntsajuꞌ Israel chachilla dekeenguityuñaa, judío 
chachi jutyula bain Cristonu keengueꞌ livee iinuu detiyave, tsenmalaa 
juntsa-iꞌ livee iinuu detiyanmala Israel chachilla kishtyanudetsu. 12 Tsaꞌ 
mitya judío chachilla Cristonu demeenguiꞌtu, naaju chachillanuba, 
ura patiñuya, judío chachi jutyulanu bain Dioschi livee iinuu detireve. 
Tsaaren judío chachilla bain Cristonu demangueengueꞌ livee iinuu 
detiyanmalaya ¿kayu naaju uraꞌ juchunga?

13 Tsaaren umaa ñullanu judío chachi jutyulanu entsandinu tenve: 
Naakenga Diosren inu entsangueꞌ judío chachi jutyulaꞌ junga jisa tyaꞌ 
Jesúsꞌ mitya kuinda kenu laraꞌ eramu tireꞌ eeñuꞌ mitya, mika ajchundenna 
keꞌ balenguuntsuyu, 14 tsejtaa judío chachi jutyula Diosnu keengueꞌ 
jindetsunmala, in bulu judío chachilla keenatu kishtyanudetsu, tsanguitaa 
yalanu bain livee inuu demandirenu tenñu. 15 Matyu judío chachilla Cristonu 
dekeenguiꞌtaa, yala Dioschi keviiñu de-iꞌ, naaju chachillanuba Diosba uraꞌ 
mandiyaꞌ chunuu tiredekive. Tsaaren Dios manen judío chachillanu yachi 
mandirenu tyaꞌ manganmalaya, ¿kayu naaju uraꞌ juchunga? Peyamularen 
mangujpaꞌ machudiñuu juunu tsuve. 16 Matyu pannu laapuꞌ pañuba debejteꞌ 
tsura aa bulu tsumunu daakaꞌ ajkeꞌ keñu pan Dioschin juu keewarashu 
juntsaa, ura yaꞌ aa bulu debejtaꞌ tsura bain tsaren Dioschin juu keewaañuu 
juve. Tsenmala chinu laapuꞌ pañu bain, yaꞌ telelen Dioschin juu keewarashu 
juntsaa, kumuinchi chi ali juula bain tsaañu deeve.

17 Tsenmala naa ulibu chinu laapuꞌ pañu bain, judío chachillaa ulibu chi 
juuñu dejuꞌ, mantsa ali dedaakayave, tsenmala ñulla judío chachi jutyula maali 
jeenbasha awamu ulibu chi ali juuñuulaa juntsa ali daapunutala mashingaraꞌ 
mashuꞌkikarave. Juntsaiꞌ mashuꞌkikarataa juntsa ulibu chi chumu telelechin 
chuꞌ yaba bulu chuve. 18 Tsaaren naa tsanaꞌba tsanamu ali pumulanaa 
faatangureꞌ ne puita dajtyanu kityude. Tsandyaꞌba imiya pashtyude, ne ñaa 
telelenu deengareꞌ tanatyuve, telelee ñunu deenamishtintsuve.

19 Tsaaren ñu entsandiꞌbandinu tsuve: Tsaave, tsaaren ulibu chinu mantsa 
ali dedaapumiya junu inu demashuꞌkikaanaa tsaive, tiꞌbandinu tsuve. 20 Uwain 
tsaave. Tsaiꞌ mantsa Israel chachilla ulibu ali juuñu juꞌ dedaakayaꞌba, Diosnu 
keenguityu deꞌ mityaa tsa deive, tsenmala ñuya junu ali juuñuu mashuꞌkikaranu 
pumiya Diosnu keengueꞌ mityaa puve. Tsaꞌ mitya balendyanu pensanguiꞌmujchi 
Diosnaa balengureꞌ jeetyade. 21 Matyu Diosya ura ulibu chi ali pumulanuren 
daakamuba, ¿kayu ñunaa vee ali juuñuu mashuꞌkikaramunaa daakanbera 
kiꞌchunga? 22 Diosya yuj urave, tsaaren tiba tsa tsa dekesa tyamuve. Yanu 
meenguityuꞌ ali daakayan tsaimulanu tsaren deechuꞌ kikaanu tene kemuwaave, 
tsaaren ñuibaya yuj urave. Tsaañuꞌ mitya ñullaya yaa naakesa tyañuba 
juntsanguen chuꞌ yachi uraꞌ in chudei. Tsaaren juntsanguen chutyushu juntsaa, 
ñui bain ali daakayaꞌ kevin tsainu detsuve. 23 Tsaaren judío chachilla vetaꞌ pensa 
mangueꞌ Diosnu demangueenguishu juntsaa, ali juuñu juꞌ junu mashuꞌkikaranu 
detsuve, matyu Diosya alleeba juñu mashuꞌkikaren tsanguemu juꞌ mitya. 
24 Ñulla kayu jeen ulibu chi ali juuñuulaa, ura ulibu chi alisha mandyuiviꞌ 
demashuꞌkikarañuba ¿kayu Israel chachilla ura ulibu chinu shuꞌnamu ali 
juuñuulaa, kayu uraꞌ mashuꞌkiꞌchunga?

Israel chachilla uraꞌ ma-inu jula.
25 Keranguemu naatalala, ñullanu Dios tyee kenu pensañuba mijakaanu 

tenve, tsenmalaa yuj aseeta ruku deeyu tyan chuiꞌnudetsu: uwain 

mantsa Israel chachilla Diosnu pañu meetyu tiyaꞌ jijiintsunu detsuve, 
tsaaren Israel chachi jutyula Dioschi miꞌkeꞌ kayala dekeenguinberan ne 
tsaintsunu detsuve. 26 Tsaꞌ mitya kumuinchi Israel chachilla livee inu 
detsuve, matyu Diosaꞌ Kiikanu naatiñuba juntsaave:

Sión pebulubi main livee kemu ruku faleꞌ janu tsuve,
tsenmee Jacobnu seraꞌ jamu chachillanu ujcha demanbirekaanu tsuve.

 27 Tsaꞌ mitya iya yalaꞌ ujcha demanbirekenmalaa, u
yaiba vetaꞌ vetaꞌ naaken chunu timuwa juꞌba juntsangue keñu 

keewaranu tsuve, v tiꞌ pillave.
28 Tsenmala challa Diosaꞌ mika ura kuindanu laapuꞌ panmalaya, uwain 

Israel chachilla juntsa kuindanu merendyatyuꞌ Dioschi kundara deeve, 
tsaaren tsaatu ñullanu uraꞌ ne kikendetsuve ñullanaa juntsa kuinda 
meedikaanu kendetsuꞌ mitya. Tsaaren Dios chaiba yalanu estyamuve, 
matyu yalaꞌ tinbu aa-apalanu yaꞌ chachi tirenu miꞌkeꞌ kamuwaꞌ mitya, 
29 matyu Diosya ti kuwaꞌ bain machiꞌkityuve, tsenmin naa miꞌkeꞌ kakeꞌ 
bain vetaꞌ pensa mantyuve. 30 Uwain ñulla kaspee tinbutalaya Diosnu pañu 
meetyu chachiwa deeve, tsaaren umaa judío chachilla Diosnu meenguityu 
detiyañaa, Dios ñullanu tenbityave. 31 Tsajuꞌ Dios naakenu tyañuba juntsa 
iꞌ, yala meenguityu chachi detiyañaa, naa ñullanu bain, naa yalanu bain 
tenbityanu tiyave. 32 Naaju chachillaba Diosnu meenguityu detiyañu, Dios 
tsanguikaren tanave, juntsanguitaa munu bain tenbityaꞌ keewaanu.

33 Diosya tsamantsa aa ura ruku juꞌ tichiba tsamantsaa juve, naa aseeta 
junchi bain, naa minchi bain tsamantsaave. Tsenmin Dios tyeeba kenu 
tyatu, nenñaa tsanguentsuñuba muba wainnu dejutyuve, tsandityuꞌba 
Dios tyee kenaa tsangueñuba muba aseeta dekityuve. 34 Matyu,

¿maa Bale Ruku naaju pensañuba midejun?
¿Maa yanu jayu uunu juchudeenga? w

 35 ¿Maa kaspele yanu tiiñuba kumuwaañaa,
ya bain challa vejmiꞌ manguwakenuu jun? x

36 Matyu kumuinchi naa ti juu bain Diosnu tene faleꞌ jamu deeve, yachee 
de-iꞌ faave, tsenmin yanu uraꞌ tyawaanaa dejuve. ¡Naa-uwanuba Diosya 
tsamantsaave tyaꞌ keewarasa! ¡Tsaasa!

Kasa juu manchunu

12  1 Tsaꞌ mitya keranguemu naatalala, Dios ñullanu tenbityamuñu, 
yaꞌ mitya entsandiꞌ uꞌtandinu tenve: ñulla chumujchiren Dioschi 

animaa juuñuu tutaꞌ jupeꞌ kuwan tsa-in dechuꞌ Dioschin juu kuraꞌ Diosnu 
uraꞌ tyawaadei. Ñulla juntsa deishu juntsaa uwain Diosnu balengureꞌ 
aawa kureꞌ keewaataa tsainu dejuve. 2 Challa tinbutala ujcha lan chumu 

chachilla naakemu deeñuba ñui bain juntsanguen chunu kityudei; tsa 
jutyuꞌ, vetaꞌ pensaa mangueꞌ veraꞌ juuya chunu kidei, tsejtaa Dios tyee 
kesa tyañu bain juntsa keemijanu, ura pañuya, yachi tyee urañu bain, 
tyee sundyainuu juñu bain, tsenmin naaketaa deechuꞌ ken chunu juñu 
bain, juntsa keemijanu.

3 Diosren tsanguendyaꞌ inu entsandis nenu tireñu, ñullanu entsandinu 
tenve, naa mu bain ne maaliren vejanlanu tichiba depullaayu tyaꞌ 
dajtyatyudei tenve. Tsanguityuꞌ main main luꞌtsakiꞌ mitya mikaka juu ne 
pensaadei puitandyaiꞌmujchi, matyu Dios ñullanu naake keenguikareꞌ 
naaju tireñuba juntsa pensaren juudei. 4 Naajuinga ma chaꞌ bulunu tiba 
vee vee dejuꞌ, ti keꞌ bain kumuinchi juntsala ma mumuu kenu dejutyuve. 
5 Naa laa bain pureꞌ judejuꞌba Cristobaya main judeeyu. Tsejtu naa vee 
vee dejuꞌba, ma bulu juuñuu demiꞌnayu.

6 Dios keranguemulanu tiba vee vee kemu tireve, tsejtu main main 
ya naa naake dekisa tyaꞌba tsanguive. Tsaꞌ mitya munaa Diosaꞌ mitya 
pamu tireñuba, naake keenguemu juꞌba tsa tsandi pade. 7 Tsenmala Dios 
munaa veelachi uraa ken chunu chachi tireñuba uraꞌ tsanguen chude, 
tsenmala munaa Dios veelanu mijakarenu tireñuba uwain mijakaren 
chude. 8 Tsenmala munaa Dios veelanu uleꞌ masundyawaanuu tireñuba 
tsa tsanguide, tsenmala mun ti kuwakeꞌba ti pensaba jutyu tsanguide, 
tsenmala mun bale rukulaꞌ taawasha kentsuꞌba, kidyatyumujchi 
ajchundyaꞌ kiikide, tsenmala mun tiba meneste juu chachillanu tyeeba 
keꞌ uraꞌ kiiken chuꞌba, sunden tsa tsanguide.

Keranguemula tyeenguenuu dejuñu bain
9 Vetaꞌ vetaꞌ uraꞌ estyan dechuꞌ, juntsai estyaiꞌmujchiren estyaiñungue 

keewaanu kityudei. Tsa dejuꞌ tiba urajtuuya dekityuꞌ, tiba uraa tene 
kiikidei. 10 Muba naatala juuñuu vetaꞌ vetaꞌ estyan chudei, tsenmin 
ñuitala uraꞌ keewaandu veelanaa kayu ñullanuba pullake balenguudei. 
11 Tsenmala veelanu tiba uraa kemishtindu naamika taaju puinduba 
kidei, tsenmin lamu jutyuꞌ, Bale Rukuꞌ mitya yuj ajchundyaꞌ taawasha 
kidei. 12 Ñulla ajkesha tyee ura katanu dejuꞌba mideꞌ mitya, yuj sunden 
chudei. Tsaꞌ mitya naamika taaju keꞌ puinduba, tsaren ajkesha kerangues 
jintsudei, naa-uwanuba Diosba kuinda kidyatyumujchi. 13 Keranguemu 
chachilla tyeeba meneste deenmalaya, ti taꞌba kuwan chudei. Mun ñullaꞌ 
junga dejaꞌ ñullaꞌ yanu tsunu detyañu bain mikalaadei. 14 Ñullanu firuꞌ 
kenu bendaa kes nemulanu Dioschi uraꞌ isa tyaꞌ padei. Tsaꞌ mitya yalanu 
Dioschi firuꞌ isa tyaꞌ paꞌtyumujchi, Dioschi uraꞌ isaa tyaꞌ padei. 15 Sunden 
chumulaba buluren sundyadei, tsenmin llakinguemulabaa buluren 
llakinguidei. 16 Main main vetaꞌ vetaꞌ uraꞌ ken chuꞌ peletu jutyu chudei, 
tsenmin yuj dajkeewaamu chachi bain jutyudei, naa ne chachillanu bain 
buudidei, tsenmin ne munuba pulla aseetajuꞌ kayu uraꞌ kemuyu tyatyudei.

17 Mun ñullanu firuꞌ dekiñuba tsaren mantyudei, naa muꞌ ajuusha bain 
tiba uraa tene kiiken chudei. 18 Naaken chutaa veelaba tiba bulla jutyu 
chunu kikeenu juñuba, ñullaꞌ pudengura tsanguen chudei. 19 In estennu 
keranguemu naatalala, naamika ñullanu firuꞌ dekiñuba ñuitala vejmiꞌ 
firuꞌ manguen chutyudei. Tsaꞌ mitya naa ñullanu firuꞌ dekiñuba Diosnaa 
yalanu taaju ma-iwaasa tyaꞌ shuikidei, matyu Bale Ruku entsangue piikeꞌ 
shuikeñuꞌ mitya: Iyaa naake taaju iwaanu juꞌba yalanu main main tsa 
mannu tsuyu, y tive Bale Ruku.

20 Tsenmin entsa bain tsandive:
Naa ñuꞌ kundaa chachi panda mutyañuba, panda kuwade,
naa pi mutyañuba, pi bain kuwade.
Ñu tsanguishu juntsaa,
ñunu kundaa tyamu chachi pureꞌ pensangueꞌ yujpeyainu tsuve, z tive.

21 Firuꞌ jumuchee puikutinu kityude; uraꞌ kiikenchee firuꞌ jumunu puide.

Bale chachillanu balengureꞌ meenguenuu juve.

13  1 Naajulaba bale chachilla naadetiñuba meedin chunu dejuve, matyu 
naaju chachi bale depuꞌba Dioschee viꞌ tsa denañuꞌ mitya. Tsajuꞌ 

challa pudenashu juntsala Dios tsanguikaañaa depuve. 2 Tsaꞌ mitya mun bale 
chachillaꞌ uudennu meenguityulaya Diosaꞌ uuden naatiñuba tsanguindetyuve. 
Tsaꞌ mitya mun entsa uudennu meenguityulaya taaju iwaranu detsuve, 
3 matyu naaju bale chachilla depuꞌba uraꞌ kemulanu jeetyawaanaa deputyuve; 
firuꞌ kemulanu jeetyawaanaa depuve. ¿Ñunu bain bale rukulanu jela putyu 
chunu tenguen? Uwain tsaa chundenmalaya uraꞌ ken chude, tsenmala bale 
chachilla bain ñunu deechuꞌ kiikemu kurenu detsuve, 4 matyu Dios juntsaa 
detireñu bale chachi pumulaya ñullanu uraꞌ kemishtinaa depuꞌ mitya. Tsaaren 
firuꞌ ken dechushu juntsaa, jeetyanu dejuve, matyu yalanu Dios juntsaa tireñu 
taawasha ken chumiya firuꞌ ken chumulanu taaju iwaanaa depuꞌ mitya. 5 Tsaꞌ 
mitya bale chachillanu meediñu urave, ne yalanu pañu meetyushu juntsaa, 
taaju iwaanu dejuve tenñun jujutyu, ñullaꞌ tenbuꞌ pensashan juntsaaya 
keñu urave tenñaa tsanguidei. 6 Tsenmin tsajuꞌ mityaa deechuꞌ mitya lushi 
paanguetu bain ñulla yalanaa paanguemu deeve, matyu yala bale chachi 
pulaya Dios tsaa tireñaa depuꞌ juntsaa taawasha bain kiikendetsuñuꞌ mitya.

7 Main mainnu naa naakenuu juñuba tsanguidei. Tiꞌ mityaba deechuꞌ 
mitya lushi paanguekenuu junmalaya paanguenuu juve; tsenmin munaa 
balengureꞌ keewaanuu juñu bain tsanguenuu juve.

Veelanu naakenuuñu bain tsanguen chuꞌ estyadei.
8 Munuba lushi neenatyudei, vetaꞌ vetaꞌ estyanu pensaꞌ mityaa 

nelunañunadei, matyu mun vejan chachillanu estyan chumushu juntsaa 

yumaa Moisésꞌ wandya lei naa naakide tiñuba tsanguive. 9 Entsanguidei 
tiꞌ uudenju entsandive: Vee matsaityude, chachiitala tuꞌtyude, taanguityude, 
tsaa tadichi tyaꞌ tsamantsandyaꞌ mutyatyude, a tive; tsajuꞌ entsa uuden 
jumula bain naa kayu vee uuden jumula bain, entsa uudennun tsanguishu 
juntsaa kumuinchi demeenguikiñuuve: Ñu maali naa-i estyamu juꞌba ñuba 
kalen chumu chachinu bain juntsai estyade, b tishu juntsa uudennu. 10 Uwain 
estyashu juntsaa vee chachillanu firuꞌ kityu deeve. Tsaꞌ mitya estyan 
chushu juntsaa, Moisésꞌ wandya lei naatiñuba kumuinchi tsanguendetsuve.

11 Tsenmin challa naa-intsuñuba pensangueꞌ kereꞌ, ñu maali naa-i 
estyamu juꞌba veelanu bain tsaren estyan chuñu yuj urave, naa kasuꞌtsuꞌ 
kipiiñu-induba mandengañaa urave, matyu kaspele ajkeꞌ keenguenu 
uranuya tsanatyuwa dejuꞌba, challaya livee inu kaledenaꞌ mitya. 
12 Kaspele Cristo jatu yumaa maangumanave; tsaꞌ mitya urajtuuya 
kentsutyumujchi ma suutadu juuñuu yaꞌ jeru jali manbuꞌ urajtunu 
vinguen tsanguendu maangama sekuwangueꞌ keenaꞌ uraa tene kentsuñaa 
urave. 13 Tsaꞌ mitya dechañu nen tsaisai firuꞌ kentsutyumujchi, ne waꞌdiꞌ 
fandangu keꞌ panda fikes nendu bain firuꞌ kes netyusai, tsenmin ne 
viñaa-is netyusai, ne muꞌbaasa tsa tsa-iꞌ ujcha las netyusai, tsenmin tiba 
firuꞌ juunu tene amañandyanu kityusai, naa ne vinban chu bain ityusai, 
tsenmin kishtyan chutyusai. 14 Tsa jutyuꞌ Bale Ruku Jesucristo naajuñuba 
juntsai tiyañu-iꞌ, ñullanu firuꞌ kekaamu pensa tyee kesa tyañuba 
juntsaaya keꞌ sundyanu tyatyudei.

Keranguemu naatalaatala naajunuuñu bain

14  1 Ñu kayu Diosnu uraꞌ keenguen chumu juꞌ, veela Diosnu puluꞌ 
keranguen chutyulanu bain mikaꞌ vetaꞌ vetaꞌ veraꞌ patyumujchi 

yanu uraꞌ panaa mikade. 2 Laapuꞌ pañu bain entsaave: mantsala ti 
bain fiñu urave tyamu deeve, tsaaren veela Diosnu puluꞌ keranguen 
chutyulaya wajka buikiyan fiken chunamu deeve. 3 Naa tsaañu bain, mun 
naa tiba fikemu dejuꞌ bain jatsaꞌ kureꞌ panu dejutyuve tiꞌbaasa fityulanu; 
tsenmala tiꞌbaasa fityula bain naa tiba fikemulanu nenñu deken tyaꞌ firuꞌ 
panu dejutyuve, matyu Dioschiya naa tsa deeñu bain ne juuñuꞌ mitya. 
4 Tsaaren, ¿ñu muyu main veelachi taawasha kemunun veraꞌ tyaꞌ panu? 
Tsaꞌ mitya naa uraꞌ kityuñu bain, naa uraꞌ keñu bain, yanu mandanguen 
chumu rukaa naakenu juꞌba mive, tsaaren ura pañuya uwain uraꞌ kenu 
tsuve, matyu Bale Ruku Diosya uraa kekaamu juñuꞌ mitya.

5 Uwain mantsa chachilla, veelachee bale malu jutyunuren, yaichee juntsa 
malu bale maluve tyatyaimu deeve, tsenmala kayu veelaya naaju maluba bale 
malu jutyuve tyatyaimu deeve, matyu yaichiya naaju maluba pareju judeeñuꞌ 
mitya. Tsaaren ura patiñuya, main main yalaꞌ tenbuꞌ pensashan uwain 

juntsaave tyanaa dejuve. 6 Tsenmala mun ma malunu balengureꞌba Diosnu 
balengurenaa tsanguive, tsenmala mun ti bain fimu juꞌba, ya bain Diosnu 
balengurenaa tsanguive, tsenmin juntsangueꞌ Diosnu urave tiꞌ keewaanaa 
tsanguive. Tsenmala tiꞌbaasa fityu bain juntsaatu Diosnu balengurenaa tsaave, 
tsenmin juntsangueꞌ Diosnu urave tiꞌ keewaanaa tsaave.

7 Lala mu bain ne luꞌtsaki juuchi dechutyuyu, naa ne peya-iꞌ bain ne 
luꞌtsaki juuchi peyatyu deeyu. 8 Matyu chaiba chushu juntsaa, Bale Rukuꞌ 
mityaa dechuyu, tsenmala peyashu juntsaa, Bale Rukuꞌ mityaa peyanu 
detsuyu. Tsaꞌ mitya ura pañuya, naa peyaꞌ bain, naa kayu peyaiꞌmujchi chuꞌ 
bain, Bale Rukuchi tene dejuyu. 9 Matyu tsanguenaa Cristo peyaturen manen 
chumu tiyave: naa pemulachi bain, naa chumulachi bain Bale Ruku tiyanu.

10 Tsaꞌ mitya, ¿nenñaa ñuba buunamu keranguemu naatalanu 
tsaave tyaꞌ firuꞌ panu juyu? Tsandityuꞌ bain, ¿nenñaa veelanu tyuten 
keewaamuyu? Mu bain Diosaꞌ ajuusha tene dewaꞌdinu detsuyu, tsenmala 
yaa lalanu kavitu dekenu tsuve. 11 Matyu Diosaꞌ Kiikanu entsandive:

Tsa-inbera inu tsuve, tive Bale Ruku,
naaju chachillaba in junga tene jaꞌ teedinu detsuve,
tsenmin mu bain: Uwain ñaa Diosñuve, tiitinu detsuve, c tive.

12 Tsaꞌ mitya main main bene Diosaꞌ ajuubiren titi ken chumu dejuꞌba tsa 
tsangue balelaꞌ pakanu detsuve.

Keranguemu naatalalanu tujlekaanu kityude.
13 Tsaꞌ mitya laatala veraꞌ patin chutyusai, tsa jutyuꞌ, vejan keranguemu 

naatalalanu urajtu mangarekenuuya ken jutyu shuwadei, tsa jutyuꞌba 
ñuꞌ naatalalanu Diosnu uraꞌ keenguityuke tirenuu juu bain man jutyu 
shuwadei. 14 Iya miyu, tsenmin iya Bale Ruku Jesucristoꞌ mityaren uwain 
tsaave tinu tenve, naa ti finutsumi juu bain maaliya Dioschi urajtu kuraa 
dejutyuve, tsaaren urajtuve tyamulachiya uwain yaichiya urajtu kuraa 
dejuve. 15 Tsaaren ñu ti fiñuba juntsaꞌ mityaren ñuꞌ keranguemu naatala 
firuꞌ tyawarashu juntsaa, ñu yanu estyamuꞌ keewarendyutaa tsanguenu 
tsuve. Tsajuꞌ Cristo peyaꞌ mallee livee kenu tsanguiñun, ñuꞌ finu pandaꞌ 
mityaren juntsanu pirekenuuya kityude. 16 Tsaꞌ mitya ñuichiya urañuba 
veelachiya ne firuꞌ patikaakenuu kityudei. 17 Matyu Diosnu rei juu 
tananuya, ne ti fikentsuñu bain, ne ti kujchikentsuñu bain ne juuve, matyu 
Espíritu Santoꞌ mityaren, Dioschi tyee urañuba tsaa chunu, nejuu tiba bulla 
jutyu chunu, sunden chunu juu bain, juntsaaya kenuu juve. 18 Tsaꞌ mitya 
mun entsanguendu Cristonu meengueꞌ yaꞌ taawasha keꞌ jintsushu juntsaa, 
Dioschi uraꞌ katawamin, naa chachillachi bain yuj uraꞌ katawanu tsuve.

19 Tsaꞌ mitya naa-itaa nejuu tiba bulla jutyu chunuu juñuba juntsaa 
ken chunu kisai, tsenmin naa-itaa vetaꞌ vetaꞌ uraꞌ ken chunu juꞌba 

tsaaya miꞌkisai. 20 Lalaꞌ finu pandaꞌ mityaren Dios naakentsuñuba juntsa 
mushkenu kityusai, matyu ti bain finutsumi juuya Dioschiya ura deeve. 
Tsaaren urajtumiya ñuꞌ pandaꞌ mityaren keenguemu naatalanu tujlewaanu 
tireshu juntsaa urajtuve. 21 Tsaꞌ mitya kayu urave naa alla juu fityuñu bain, 
naa binu juu kushtyuñu bain, tsenmin ñuꞌ naatalanu veraꞌ kikaakenuu 
juuya tiba ma kityuuñaa kayu urave. 22 Ñu Diosnu naake keenguemu juꞌba 
tsaa jintsude Diosaꞌ ajuusha. ¡Dioschi uraꞌ imuve, mun ti kikeꞌba tsanguiñu 
urave tyamu juꞌ, naa bene yaꞌ tenbuꞌ pensachi bain urajtumeete tyatyuya! 
23 Tsaaren mun ti juu bain fiñu urajtumeete tyanduren fishu juntsaa ujcha 
lantsuve, yaa naa tyaꞌba tsanguindyuꞌ mitya. Mun yaꞌ tenbuꞌ pensanu Dios 
naa tyakaañuba juntsaaya kityushu juntsaa ujcha lantsuve.

Veelachee uraanuu ken chudei.

15  1 Lala Diosnu yumaa puluꞌ keranguemulachiya tyeeba kiñu 
nejuuñuba, veela Diosnu kayu puluꞌ kera jutyulachiya veraꞌ 

tyawaanu juñuren, ne ñuchiya juntsangueꞌ ñunu uraꞌ tyawaanu 
juushu juntsaa, kiꞌñu urave. 2 Tsaꞌ mitya lala main main veelanu uraꞌ 
tyawaakenuuya keꞌ, ti juu bain yaichi uranuu tene kiikisai, tsangueꞌ 
vetaꞌ vetaꞌ uraꞌ kiikeꞌ kayu Diosnu uraꞌ keenguenu mijamishtinu, 
3 matyu naa Cristo bain maalin uraꞌ katawainu kiꞌmujchi Diosaꞌ Kiikanu 
naaju pillañuba tsaaya ive: Ñunu kentsureꞌ depañuba iyaa juntsan 
mitya ika ikakiyu, d tiꞌ pillave. 4 Kaspee tinbunu pilla jumulaya lalanu 
mijakaanaa pillave, tsenmalaa lala juntsanu kereꞌ naatiñuba mijaꞌ, naa 
tituba induba juntsanguen dechuꞌ, bene uraꞌ inu detsuyu tyaꞌ keenanu. 
5 Tsenmala lalanu naa tituba indetsuñuba tsaaren jikaantsumu, tsenmin 
masundyawaamu Diosya ñuitala uraꞌ kikaren chukaasa, matyu lalanu 
Jesucristo naaken chumuwaañuba juntsanguendu, 6 tsenmee naajulaba 
ma pensa juuren, tsenmin naajulaba parejuren Diosnu, lalaꞌ Bale Ruku 
Jesucristoꞌ Apanu, balengureꞌ depasa.

Diosaꞌ mika ura kuinda naajulachi bain juve.
7 Matyu ñullanu naakenga Cristo Diosaꞌ chachi detirenu miꞌkeꞌ kashu, 

ñui bain tsaren juꞌ, Diosnu balengureꞌ keewarendu vetaꞌ vetaꞌ mutyan 
chudei. 8 Cristo jatu, judío chachillaꞌ mityaa jave tinu tenve, matyu lalaꞌ 
yumaa rukulanu naatiꞌ tsanguenbera kenu tsuyu timuwa juꞌba tsanguenu, 
tsanguitaa Diosya ti kenu paꞌba uwain tsanguimuve tikaanu. 9 Tsaaren 
naa judío chachi jutyulaꞌ mitya bain jave, tsenmalaa Dios yalanu 
tenbityañu, yai bain Diosnu debalenguresa tyatu, matyu Diosaꞌ Kiikanu 
naatiñuba juntsaave:

Tsaꞌ mitya judío chachi jutyulaꞌ kejtsapala ñunu balenguunu tsuyu,

tsenmin ñunu aawa kureꞌ beesanguenu tsuyu, e tiꞌ pillave.
10 Tsenmala Diosaꞌ Kiikanu vee mujtu pillanu bain entsandive:

Naaju chachillaꞌbaasa Diosaꞌ chachillaba debuudiꞌ sundyadei, f tive.
11 Tsenmin vee mujtu bain entsandive:

Kumuinchi vejan chachilla Bale Rukunu balengureꞌ
tsamantsa aa ura rukuve tidei, g tive.

12 Tsenmala Diosaꞌ mitya pamu Isaías bain entsangue piikive:
Jesénu main seraꞌ jamu telele juuñuu faleꞌ
judío chachi jutyulanu bain uudenguen chumu tiyanu tsuve,
tsenmala judío chachi jutyula bain yaꞌ mityaa livee junu keenanu 

detsuve, h tiꞌ piikive.
13 Livee inu keenanu tiremu Dios ñulla dekeenguiñu, ñullanu mika 

sundyawaasa, naa nejuu tiba bulla jutyu bain chunu tiresa, tsenmalaa 
Espíritu Santoꞌ mityaren malumere kayu ajchundyaꞌ livee inu detsuyu 
tyaꞌ keenanudetsu.

Pablo judío jutyulanu Diosaꞌ mika ura kuinda mijakaami.
14 In keranguemu naatalala, uwain ñulla yuj uraꞌ chachi deeñu bain, 

naa ñulla aseetaju chachi deeñu bain, tsenmin ñuitala vetaꞌ vetaꞌ ulen 
chunuu dejuñu bain miyu. 15 Tsaaren entsa kiikanu piiketu ura ñullanu 
naatinu tenñuba mantsa juntsandi paꞌ ma pilla kiyu, tsenmalaa ñulla 
juntsangue kiikendu manbashiꞌnudetsu. Tsaꞌ mitya ñullanu entsangue 
piikemiya, Dios aa ura ruku jutu inu tsanguenu tireñaa, 16 Jesucristochi 
taawasha keꞌ judío chachi jutyulaꞌ mitya uraanuu kes nentsuyu. Chachillaꞌ 
mitya Diosnu kalen jimulaꞌ taawasha kes nentsaashu juntsa, Diosaꞌ 
mika ura kuinda judío chachi jutyulanu mijakares nendaa tsaintsuyu, 
tsanguitaa Espíritu Santoꞌ mityaren Dioschin juu tireñu, yalanu Diosaꞌ 
ajuusha tsamantsa uraꞌ tyawaamu ufeenda keewaren tsanguenu.

17 Tsaꞌ mitya Jesucristoꞌ mityaren mika sundyanuu juyu Dioschi taawasha 
kemu jutu, 18 tsejtu vee kuinda juuya patyumujchi, Cristo in mityaren tyee 
keñuba juntsaa panu tsuyu, tsejtaa naa judío chachi jutyulanu bain Diosnu 
dekeenguikaanu. Tsejtu uwain dekeenguikaayu palaachiren papatindyuꞌ, naa 
kenchi bain tsa tsangue dekeꞌ keewaatu. 19 Tsenmin Diosaꞌ Espírituꞌ mityaren 
naa Diosyaa tsanguekaantsuve tyainuu bain, naa keenbashiinuu bain kikaañu 
tsa tsangues nentsuyu. Tsejtu entsanguindaa Cristoꞌ mika ura kuinda mijakares 
nendu, Jerusalénbi nemin, nukaba deneꞌ Iliria tubi jingue mijakares neꞌ dekiyu. 
20 Tsaaren iya Cristoꞌ mika ura kuinda mijakares nemiya, nukaba jayuuba meraꞌ 
kerajtundala tene deneyu, yumaa veela demijakareꞌ puiñutalaren manen jundala 
mamijakaren jutyu tenñu, 21 matyu Diosaꞌ Kiikanu naatiñuba tsanguendu:

Yaꞌ kuinda juu naa-uwanuba meraꞌ kerajtularen
yanu kataꞌ aseetanguenu detsuve, i tive.

Pablo Romasha jinu pensanguemi.
22 Entsangueꞌ Diosaꞌ mika ura kuinda mijakares nentsuꞌ mityaa, naamika 

pureꞌ bijee ñullaꞌ junga janu tenguentsu bain, jaindyuyu. 23 Tsaaren 
umaa in taawasha entsa tu tenashaya dekikeꞌ mitya, tsenmin kaspelen 
ñullaꞌ junga janu tentsumuwaañuꞌ mitya, 24 umaa Españasha jindu 
ñullaꞌ junga bain janu tenve. Tsenmala iya ñullaꞌ junga jaꞌ, jayuꞌ mitya 
dekatawaꞌ ñuiba sunden puinmala, ñulla iya kayu ajkesha jinuu juñuꞌ 
mitya, naakeꞌ kayu ajkesha jinuu juñuba tsa dekiveꞌsa tenve. 25 Tsaaren 
challa Jerusalénshaa jintsuyu junga chumu keranguemu naatalalachi 
lushi tajinu, 26 naa Macedoniasha chulla bain, naa Acayasha chulla bain 
yai tene tsanguindyaꞌ, Jerusalénsha keranguemu pure chachillachi lushi 
jayu jayu waꞌkareꞌ deseengueꞌ eenu detyaꞌ tsa dekiñu tajinu. 27 Uwain yai 
tene tsanguenu tyaꞌ ketu yuj uraꞌ dekive, ura pensanguiñuya tsanguenuu 
juñuba, matyu judíola bain judío chachi jutyulanu pareju Diosnu bendaa 
keꞌ dejiꞌ livee inuu demijakaañuꞌ mitya, umaa judío chachi jutyula bain 
juntsan mitya judíolanu vejmiꞌ tiiñuba mangunuu dejuve. 28 Tsaꞌ mitya 
junga jiꞌ, waꞌkara lushi yalanu dekuwamiren, Españasha jindu ñullaꞌ junga 
bain puinu tsuyu. 29 Matyu uwain iya aangu janmala, lala kumuinchi 
Cristochi uraꞌ inu detsuyu tenve.

30 Keranguemu naatalala, lalaꞌ Bale Ruku Jesucristoꞌ mitya bain, naa 
lalanu estyawaakaamu Espírituꞌ mitya bain, in mitya Diosba kuinda kiikeꞌ, 
inu kemishtikai tenve. 31 Keranguityu chachilla Judeasha chudenashu 
juntsalachi inu tiba ikaatyusa tiꞌ paꞌdei Diosnu, tsenmin iya kuwanu 
tajiintsaashu juntsa lushi bain Jerusalénsha keranguemula sunden dekasa 
tiꞌ paꞌdei, 32 tsenmalaa Dios tsaa mutyañuya iya ñuiba mika sunden 
katawaꞌ ñullaꞌ junga jaꞌ, ñuiba bulu chuꞌ sunden puinu. 33 Matyu tiba bulla 
jutyu uraꞌ chuwaanu tiremu Dios ñuiba bulu chusa, uwain tsaasa.

Pablochi de-insha pañu palaa

16  1 Ñullanu paꞌnu tenve, keranguemu shinbu lalaꞌ naatala Febeꞌ 
mitya, matyu Cencreassha kerangueꞌ waku wakudimulachi 

tyeeba kiikentsushu juntsaꞌ mitya. 2 Tsajuꞌ Bale Rukuꞌ mityaren yanu yuj 
uraꞌ keewaadei, matyu pareju keranguemuutala naajunuuñuba tsa dejuꞌ, 
ya ti menesteñuba kuwan chudei, ya bain munuba mika kivetemu juꞌ, inu 
bain tsaren kivetemuñuꞌ mitya.
 3 Priscanu bain, Áquilanu bain, uraꞌ dechusa tidei, yai bain iba buluren 

Jesucristochi taawasha kes nemu deeñuꞌ mitya. 4 Matyu yalaa inu 

livee kenu tyanchin peyainuu imu deeve. Tsa deiñu, iren maali 
mika uraꞌ de-ive tindyuyu, naa kerangueꞌ vee vee mujtu waku 
wakudimu judío chachi jutyula bain tsaren tindetsuve yalanu.

 5 Tsenmin Prisca, Áquilaba chunu yanu waku wakudimu 
keranguemulanu bain uraꞌ dechusa tidei.

Tsenmin inchi estennu uraꞌ keranu ruku Epéneto, Asia pruvinsiasha 
Cristonu ajkeꞌ keenguemunu bain uraꞌ chusa tidei.

 6 Naa Maríanu bain uraꞌ chusa tidei, yaa ñullaꞌ mitya mika taawasha 
kemuwaave.

 7 Tsenmin in bulu chachi iba bulu peesusha pumu Andróniconu bain, 
Juniasnu bain uraꞌ dechusa tidei, matyu Jesúsꞌ mitya kuinda kenu 
laraꞌ eramuutala yalaa kayu dajkaꞌ katawamu deeve, tsenmin iya 
kayu Cristonu keenguindyuren yalaa ajkeꞌ keenguemuwa deeve.

 8 Naa Ampliatonu bain uraꞌ chusa tidei, Bale Rukuꞌ mityaren in 
estennu uraꞌ kera chachinu.

 9 Tsenmin Cristoꞌ mitya laaba bulu taawasha kemu Urbanonu bain 
uraꞌ chusa tidei, naa in estennu Estaquisnu bain.

 10 Tsenmin Apelesnu bain uraꞌ chusa tidei, yaa uwain Cristonu 
keengueꞌ jimu juꞌba tsangue keewaamunu, tsenmin Aristóbuloꞌ 
bululanu bain tsaren tidei.

 11 Tsenmin in bulu chachi Herodiónnu bain, naa Bale Rukunu 
keenguemu Narcisoꞌ bululanu bain, uraꞌ chusa tidei.

 12 Tsenmin Trifenanu bain, naa Trifosanu bain uraꞌ chusa tidei, yala 
Bale Rukuꞌ taawasha kemulanu;

tsenmin Bale Rukuꞌ taawashanu mika pureꞌ kiikemu lalaꞌ tsamantsa 
estennu keranguemu naatala Pérsidenu bain uraꞌ chusa tidei.

 13 Tsenmin tsaren Bale Rukunu uraꞌ keengues jimu Rufonu bain uraꞌ 
chusa tidei, tsenmin yaꞌ amanu bain uraꞌ chusa tidei, matyu yaa 
naa inchi bain in ama juuñuuwaave.

 14 Tsenmin naa Asíncritonu bain, naa Flegontenu bain, naa Hermesnu 
bain, naa Patrobasnu bain, naa Hermasnu bain, naa yaiba bulu 
pumu keranguemu naatalalanu bain uraꞌ chusa tidei.

 15 Tsenmin naa Filólogonu bain, naa Julianu bain, naa Nereonu 
bain, naa yaꞌ tsujkinu bain, naa Olimpasnu bain, naa yaiba bulu 
keranguen chumu naatalalanu bain uraꞌ chusa tidei.

 16 Tsenmin ñui bain ñui tene vetaꞌ vetaꞌ yuj sunden uraꞌ chusa tidei.
Tsenmin Cristonu kerangueꞌ vee vee mujtu waku wakudimula bain 

kumuinchi ñullanu uraꞌ chusa tindetsuve.
17 Keranguemu naatalala, ñullanu naake mijakaamu deeñu bain, naajulaa 

veraꞌ demamijakareꞌ vee vee pensa demandikareꞌ develaꞌ eekaakenu kemu 
deeñuba, juntsalanu keetadidei tinu tenve. Tsejtu yaiba buudityudei, 18 matyu 
yalaya lalaꞌ Bale Ruku Cristoꞌ taawasha kityu dejuꞌ, ti kenu pensa dekeꞌba yaichi 

j 16.24 Yumaa tinbu jumu kiikatalaya bersikulu 24nu pilla bain puve, tsaaren kayu uraꞌ 
manbiikeꞌ kaya kiikalanuya entsa pilla putyuve: Bale Ruku Jesucristo ñullanu main main 
estyaꞌ keewarentsusa. Tsaasa. 

ura deenmalaa kiikemu deeve. Tsaꞌ mitya yalaa yuj narati paꞌ anbukuinda 
keranguekaamu deeve ne chachillanu. 19 Naa mu bain ñulla Diosnu meenguemu 
deeñuba mideeve. Tsa deeñu yuj sundenve. Tsaꞌ mitya uraꞌ kes nenchiya aseetajuu 
chachee dejuꞌ, firuꞌ kenchiya mijtu chachee judei. 20 Ñulla juntsa deeshu juntsaa, 
tiba bulla jutyu uraꞌ chuwaanu tiremu Dios wajturen ñullaꞌ neepachi Satanásnu 
teetadikaakiñunguenu tsuve. Lalaꞌ Bale Ruku Jesús ñullanu estyaꞌ keewaasa tenve.

21 Iba bulu taawasha kes nemu ruku Timoteo bain ñullanu uraꞌ chusa 
tintsuve, naa in bulu chachilla Lucio bain, Jasón bain, Sosípatro bain, 
tsaren ñullanu uraꞌ chusa tindetsuve.

22 Tsenmala iya, Tercio, Pablo naatiñuba entsa kiika piikemu bain, 
ñullanu Bale Rukuꞌ mitya uraꞌ dechusa tintsuyu.

23 Gayo bain uraꞌ chudei tintsuve. Iya challa yaꞌ yanaa kajdiꞌ puyu, 
matyu yaa juntsa yanu naaju keranguemulaba jiꞌ viviinu ya tirekive. 
Pebuluchi lushi uukaakaakemu ruku Erasto bain ñullanu uraꞌ chudei 
tintsuve; naa keranguemu naatala Cuarto bain uraꞌ chudei tintsuve. 24  j

25 Diosaꞌ mika ura kuinda mijakares neintsaashu juntsa naa naajuñu 
bain, tsenmin Jesucristonu laapuꞌ pañu kuinda jumula bain naa naajuñu 
bain tsa tsanguetu, Diosnu yuj urave tiꞌ pasai. Yaa ñullanu deechuꞌ juu 
tirenuu juve. Entsaa jumuya Dios yachi munuba mijakarajtu jumunun 
wainñu naa naajuñuba juntsaave. Entsa kuindaya naa tuba jutyunu 
tinbunun munuba keewarajtu tsanamuwaave. 26 Tsaaren kaspele yaꞌ 
mitya pamu rukulanu tsangue piikikareꞌ waintu, ya naakenu juwaañuba 
juntsa challaa demijakarave, naa-uwanuba chumu Dios naakenu 
uudenguemuwaañuba juntsanguetu. Tsenñu Dios naakenu juwaañuba 
kumuinchi chachillanu juntsa ura kuinda demijakaanu tiyave, tsenmalaa 
keengueꞌ yanu meedinudetsu.

27 ¡Main juu, tsamantsa aseetaju Diosnu Jesucristoꞌ mityaren naa-
uwanuba tsamantsa urave tiꞌ pasai! Tsaasa. 

